
ხორავას ქუჩაზე მოზარდების მკვლელობის საქმესთან დაკავშირებით შექმნილი დროებითი საპარლამენტო საგამოძიებო კომისია მუშაობას 8 ივნისს იწყებს. დღეს, კომისიის თავმჯდომარე სერგი კაპანაძე სახალხო დამცველსა და მესამე სექტორის წარმომადენლებს შეხვდა და დაპირდა, რომ პროცესი გამჭვირვალე იქნება. მისი თქმით, გამოიკითხება და დაიკითხება ყველა, ვისაც ამ საქმესთან დაკავშირებით, გარკვეული შემხებლობა აქვს. დღეს დაზუსტდა, რომ ერთ-ერთი პირველი, ვინც კომისიას ინფორმაციას მიაწვდის და გამოიკითხება, ხორავას ქუჩაზე მოკლული დავით სარალიძის მამა, ზაზა სარალიძე იქნება. ის ადვოკატთან ერთად ხვალ პარლამენტში, 11 საათზე უნდა მივიდეს. 21-საათიან „კურიერში“ ითქვა, რომ ზაზა სარალიძე უნდობლობას პარლამენტის დროებითი საგამოძიებო კომისიის ერთადერთ წევრს უცხადებს. ის ეკა ბესელიას იმ განცხადების გამო აკრიტიკებს, რომელშიც დეპუტატმა მოკლული მოზარდის მამა პოლიტიკურ სპეკულაციებში დაადანაშაულა. როგორც ცნობილია, მომავალი კვირიდან კომისია ყოფილი და მოქმედი მაღალჩინოსნების დაკითხვას დაიწყებს. კომისიის მუშაობასა და საკუთარ მოლოდინებზე დღეს განცხადებები საპარლამენტო უმრავლესობის წარმომადგენლებმაც გააკეთეს.
ზაზა სარალიძე: „ქალბატონ ეკა ბესელიას იმ კომისიაში რა უნდა, ვერ ვხვდები. ადამიანი, რომელმაც პირდაპირ დამადანაშაულა მე, თითქოსდა პოლიტიკოსებს მივეცი უფლება ჩემი შვილის სულით მანიპულირებით, იმას როგორ უნდა ვენდო, რა უნდა იმ კომისიაში, მაგ ადამიანს მე პირდაპირ ვუცხადებ უნდობლობას. აზრი არ აქვს მაგ კომისიაში იქნება თუ არ იქნება, ფაქტია, თუ ეგ ადამიანი დარჩება მაგ კომისიაში, ე.ი. ისე შეითითხნება საქმე და რაღაც მოხდება, მაგრამ იმედი მაქვს იმის, რომ დანარჩენები არ აყვებიან და ზუსტად ისე გააკეთებენ საქმეს, როგორც წესი და რიგია“.
ნესტან ლონდარიძე: „დაზარალებული მხარე სრულ მზადყოფნას გამოვთქვამთ, ჩავერთოთ კომისიის მუშაობაში. ჩვენ მათ მივაწვდით სრულ ინფორმაციას, რაც ჩვენ გვაქვს, ამ საქმესთან დაკავშირებით. გავაცნობთ ჩვენ მოსზრებებს და იმ კითხვის ნიშნებს, რაც კი გაგვაჩნია, მიმდინარე საქმესთან დაკავშირებით და ვიმედოვნებთ, რომ ჩვენი თანამშრომლობა ნაყოფიერი გამოდგება და მივიღებთ იმ შედეგს, რასაც კონკრეტულად ჩვენ ველოდებით“.
სერგი კაპანაძე: „დღეს დილით, მე მქონდა შეხვედრა ბატონ ზაზა სარალიძესთან. ჩვენ ვისაუბრეთ, მოვისმინეთ მისი პოზიცია, შევთანხმდით მომავალ თანამშრომლობაზე. ასევე, მქონდა შეხვედრა მის ადვოკატთან და მასთან ერთადაც შევთანხმდით მომავალ თანამშრომლობაზე. 
ჟურნალისტი: რა გითხრათ დღეს ზაზა სარალიძემ, აქვს თუ არა თქვენი ნდობა?
სერგი კაპანაძე: ზაზა სარალიძე, ბუნებრივია, თვითონ დააფიქსირებს პოზიციას კომისიასთან მიმართებაში და თქვენ თვითონ განსაჯეთ, აქვს თუ არა ნდობა. ჩვენ დღეს გვქონდა საკმაოდ ხანგრძლივი შეხვედრა მასთან სახლში, ძალიან ბევრ დეტალზე ვისაუბრეთ, შევთანხმდით, რომ გავაგრძელებთ თანამშრომლობას. ხვალ ის მოდის ადვოკატთან ერთად... არცერთი ადამიანი არ იქნება იმუნური ამ კომისიასთან დაკავშირებით, რომ ვთქვათ ის ან არ მოვა, ან დავიძახებთ ან რაღაც, ეს ყველაფერი ძალიან მალე გამოჩნდება. უახლოეს მომავალშივე ჩვენთან კომისიაზე მოვლენ ის ადამიანები, ვის მიმართაც კითხვები გაჩნდა, ბატონი შოთაძე იქნება, ბატონი სუბელიანი იქნება, არავინ არ არის გამორიცხული, არც ქალბატონი წულუკიანი, მათ შორის, მაგრამ ამას გადაწყვეტს, ყველაფერს, კომისია. თეა წულუკიანის საკითხი და პოლიტიკური საკითხი, ეს ცალკე თემაა და მაგაზე ჩვენი პოზიცია დიდი ხანია, ყველასთვის ცნობილია. რამდენი ხანია ჩვენ ვითხოვთ, რომ თეა წულუკიანი უნდა გადადგეს, მაგრამ ამ კონკრეტულ შემთხვევაში უაღრესად მნიშვნელოვანი არის, ვინ იქნება მთავარი პროკურორი, იმიტომ, რომ ყველას კარგად უნდა ესმოდეს, რომ ეს საქმე საბოლოო ჯამში, ბოლომდე უნდა მიიყვანოს პროკურატურამ და მთავარმა პროკურორმა, ამიტომ წარმოვადგინეთ ჩვენ ისეთი ადამიანის კანდიდატურა, როგორიც არის შალვა შავგულიძე, რომელსაც გამოცდილება აქვს და ზურგს უმაგრებს მსგავსი ტიპის საქმეებში მუშაობა“.
ოთო კახიძე: „საგამოძიებო კომისია აბსოლუტურად ყველაფერს გააკეთებს იმისთვის, რომ გამოვლინდეს იმ პირთა ვინაობა, ვინც ხელი დააფარა დანაშაულის ჩამდენებს, ვინც გააყალბა ან გაანადგურა მტკიცებულებები და კომისია, არ მოერიდება არც ერთი თანამდებობის პირს. ჩვენთვის არ არსებობს არავითარი ზედა ზღვარი. კომისიის წინაშე და საზოგადოების წინაშე კითხვებზე პასუხის გაცემა მოუწევთ უკლებივ ყველა თანამდებობის პირს,  ვისაც ჰქონდა რაიმე შემხებლობა მაინც ამ  სისხლის სამართლის საქმესთან“.
ალეკო ცქიტიშვილი: „უნდა იქნას შესწავლილი ირაკლი შოთაძე, როგორც მთავარი პროკურორი, რამდენად იყო ჩარეული ამ საქმის ფაბრიკაციაში, მტკიცებულებების განადგურებაში, მოწმეთა ზეწოლის პროცესში და ა.შ... „ადამიანის უფლებათა ცენტრმა“ ისევე, როგორც სხვა არასამათავრობო ორგანიზაციებმა უკვე  კონკრეტულად თეა წულუკიანის მისამართით გამოხატეს პოზიცია. ის, როგორც მთავარი პერსონა, რომელმაც შეარჩია მთავარი პროკურორი, ირაკლი შოთაძე, მანამდე კიდევ ფარცხალაძე, რომელიც იყო ნასამართლევი და ის, რომ ადამიანი ნასამართლევი ინიშნება მთავარი პროკურორის თანამდებობაზე, ეს არის სრულიად სამარცხვინო მოვლენა და რა თქმა უნდა, მან პირველ რიგში უნდა გაიზიაროს პოლიტიკური პასუხისმგებლობა და უნდა გადააყენოს პრემეირმინისტრმა ის თანამდებობიდან. თვითონ ვიცით, რომ ის გადადგომას არ აპირებს“.
სულხან სალაძე: „უკვე გაიჟღერა გარკვეულმა გვარებმა, სუბელიანისა და შოთაძის, ვისთანაც კომისიას ექნება კომუნიკაცია,  ბუნებრივია, შეიძლება კომისია ამ პროცესში უფრო შორს წავიდეს და უფრო სხვა პირებსაც...
ჟურნალისტი: მაგალითად, გუსლიხმობთ თეა წულუკიანს?
სულხან სალაძე: მე ამ ეტაპზე ვერ ვიტყვი, თუმცა შეიძლება თეორიულად ეს უფრო მაღალი თანამდებობის პირებიც იყვნენ, ვიდრე მინისტრი შეიძლება. 
ჟურნალისტი: პრემეირი?
სულხან სალაძე: ნებიმისერი პირი, ვისაც კომისია ჩათვლის საჭიროს, შეიძლება გამოიკითხოს ამ საქმესთან დაკავშირებით. დანარჩენი, ვისი პასუხისმგებლობა დადგება ამის შემდეგ და როგორ წარიმართება პროცესი, უკვე დროს გვაჩვენებს“.
სოფო ვერძეული: „საჭიროა, კომისიას ჰქონდეს წვდომა ყველა იმ მასალაზე და ეს უნდა უზრუნველყოს საგამოძიებო ორაგანოებმა, რომ კომისიის ყველა წევრს ჰქონდეს წვდომა იმ აუცილებელ მასალებზე, რაც მათ დასჭირდებათ. ჩვენ უკვე ვისაუბრეთ პოლიტიკური პასუხისმგებლობის ნაწილზე და იუსტიციის მინისტრის პასუხისმგებლობაზე შექმნილ კონტექსტში, თუმცა, რა თქმა უნდა, დანარჩენი დამოკიდებული იქნება იმაზე, რას იტყვის საგამოძიებო კომისია“.
გიორგი მშვენიერაძე: „მნიშვნელოვანია, კომისიას შეესწავლა სხვა დანაშულებიც, როგორიც არის მაჩალიკაშვილის საქმე, მკვლელობის ამბავი, ასევე სხვა გახმაურებული საქმეები, რომლებიც ბოლო დროს იყო და საზოგადოებაში არსებობდა კითხვები. მიუხედავად ამისა, კომისიის ფორმატი შედარებით ვიწროდ განისაზღვრა... შევთანხმდით, რომ ერთი ეს იქნება, პერიოდული ინფორმირების ფორმატი და მეორე, გარკვეულ ჯგუფებში, ქვეჯგუფებში, რომლებიც შეიძლება შეიქმნას, კომისიის ჩართვა, შესაბამისი სპეციალისტების, რომლებიც, ასევე, შესაძლებელია, იყვნენ არასამთავრობო ორგანიზაციები... მინიმუმ ყოფილი მთავარი პროკურორის, ისევე როგორც არაერთი პროკურორის და გამომძიებლის დაკითხვა ამ საქმეზე იქნება გარდაუვალი“.
ნინო ლომჯარია: „ჩვენ არამარტო ვითანამშრომლებთ, სახალხო დამცველი დააკვირდება, რამდენად სწორად იძიებს საგამოძიებო კომისია აღნიშნულ საქმეს და ასევე, შეაფასებს მის საქმიანობას. მიუხედავად იმისა, რომ ჩვენ გავცვლით, რა თქმა უნდა, ინფორმაციებს, ვფიქრობ, რომ ორი პარალელური შესწავლა იქნება მნიშვნელოვანი“.
დიმიტრი ცქიტიშვილი: „წულუკიანის დაბარება, თუ უბრალოდ პოლიტიკური შოუს მოწყობა უნდათ, სხვა არის, მაგრამ თუ გამოიკვეთება, ბუნებრივია, არ გამოვრიცხავ, მაგრამ ისე უბრალოდ იმისთვის, რომ წულუკიანი მოვიწვიოთ, მაგისთვის საჭიროებას ჯერჯერობით ვერ ვხედავ. ვფიქრობ, რომ ერთ-ერთი ყველაზე მნიშვნელოვანი და ისტორიული გადაწყვეტილება იქნება ამ კომისიის მიერ დადებული. მე ამის იმედი მაქვს და მაქსიმუმს გავაკეთებთ ამისთვის, რომ ეს არა პოლიტიკურ შოუდ გადაიქცეს, არამედ, რეალურ საპარლამენტო გამოძიებად გადაიქცეს“.
დავით მათიკაშვილი: „საკმაოდ მნიშვნელოვანი და უპრეცედენტო პროცესი დაიწყო საქართველოს პარლამენტში. კომისია აპირებს ძალიან აქტიურად ჩაერთოს ამ კონკრეტულ საქმეში, ნახოს შესაბამისი დოკუმენტაცია, გაეცნოს აბსოლუტურად ყველა მტკიცებულებას, გამოკითხოს ყველა მოწმე და მე ღრმად ვარ დარწმუნებული, რომ კითხვები, რომლებიც ამ საქმეზე არსებობდა, აუცილებლად პარლამენტის დროებითი საგამოძიებო კომისიის მუშაობის შედეგად და არამხოლოდ, აუცილებლად ყველა ამ კითხვაზე გაეცემა პასუხი“.
ანრი ოხანაშვილი: „ჩვენი უმთავრესი ამოცანაა ის, რომ ყველა შეკითხვაზე პასუხი იყოს გაცემული. ეს უზრუნველყოფილი იქნება იმით, რომ სწორედ ასეთი დაბალანსებული შემადგენლობით, სადაც ოპოზიცია იქნება უმრავლესობაში, უნდა მოხდეს ყველა შეკითხვაზე პასუხის გაცემა. რაც შეხება კომისის მუშაობას, ხვალ იგეგმება პირველი შეხვედრა კომისიის ფარგლებში, ჩვენ გვექნება სავარაუდოდ, მსჯელობა ჩვენს გეგმაზე, თუ რა მიმართულებით, როგორი ნაბიჯებით დავიწყებთ ჩვენს მუშაობას“.
მამაუკა მდინარაძე: „პირველი ოფიციალური მოქმედება, რაც უნდა გააკეთოს კომისიამ, ეს არის საქმის მასალების გამოთხოვნა შესაბამისი უწყებებიდან, სასამართლოდან მათ შორის. აქედან გამომდინარე საქმის მასალებში ჩახედვის და საქმეში გარკვევის შემდეგ უკვე განისაზღვრება კონკრეტულ პირთა წრე, ვისი გამოკითხვითაც ყველაზე მეტად მივალთ, ყველაზე შედეგობრივად რაღაც სიმართლემდე. აქედან გამომდინარე, ვფიქრობ, რომ ჩვენ გამოსაკითხი პირები უნდა განვსაზღვროთ მას შემდეგ, რაც საქმის მასალებს კარგად გავეცნობით და განვსაზღვრავთ ჩვენი საქმიანობის მიმართულებებს“. 

[bookmark: _Toc516206330]ბ) ხორავას ქუჩაზე მომხდარი მკვლელობის საქმეში არსებულ ხარვეზებზე საუბრობს სახალხო დამცველი
ნინო ლომჯარია გამოძიების მასალებს თეთრი ძაფით ნაკერს უწოდებს და ამბობს, რომ წინასწარი დასკვნით, არის ბევრი შეკითხვა და სერიოზული ეჭვები იმასთან დაკავშირებით, წარიმართა თუ არა სათანადოდ გამოძიება. სახალხო დამცველის განცხადებით, მოწმეების ჩვენებების შესწავლისას გაირკვა, რომ ხშირად მათ ნაამბობ მნიშვნელოვან დეტალებს სამართალდამცველები ყურადღებას არ აქცევდნენ და გამოძიებას არ იწყებდნენ. იყო შემთხვევები, როდესაც არ ხდებოდა მტკიცებულებების ამოღება. ომბუდსმენის განცხადებით, უფრო მეტს აღნიშნულ საქმესთან დაკავშირებით მაშინ იტყვის, როდესაც მისი აპარატის წარმომადგენლები საქმის შესწავლას დაასრულებენ. ის მზად არის, საბოლოო დასკვნა ძალოვან უწყებებსა და საპარლამენტო საგამოძიებო კომისიას მიაწოდოს. სახალხო დამცველის განცხადებას გამოეხმაურნენ შს მინისტრის მოადგილე, ასევე, საპარლამენტო უმრავლესობის, ოპოზიციისა და მესამე სექტორის წარმომადგენლები.
ნინო ლომჯარია: „ჩანს გამოძიების ეტაპზე ეს თეთრი ძაფები, რაზეც საუბრობდა დაზარალებული მხარე. სად გაგვიყვანს ეს ხარვეზები, ამას ალბათ, ცოტა ხანში, დრო გამოკვეთავს, რა ტიპის დაინტერესება შეიძლება ყოფილიყო. მე ვსაუბრობ ისეთ შემთხვევებზე, რაც უკავშირდება არასათანადო დაკითხვას, მტკიცებულებების ამოღებას და ზედაპირულ დაკითხვას მოწმეების, ან ისეთი პირების მიმართ გამოძიების არდაწყებას, რომელთა მიმართაც ვფიქრობთ, რომ უნდა დაწყებულიყო გამოძიება. ვფიქრობ, რომ გამოიკვეთება ალბათ, რამდენიმე ინტერესის თანხვედრა, რაც არსებობდა აღნიშნულ გამოძიებასთან მიმართებით, თუმცა, ეს იქნება ფინანსური თუ სხვა ტიპის, ამას ალბათ, უახლოეს პერიოდში, დრო დაგვანახებს. ჩვენ დავდებთ გამოძიების ხარვეზებს, რაც შემდეგ დაგვანახვებს ლოგიკურად, რასთან გვქონდა საქმე - ეს იყო არაპროფესიონალიზმი, ეს იყო გულგრილობა, დაუდევრობა თუ ეს იყო განზრახი ქმედებები. ამ საქმის გამოძიება არ არის მნიშვნელოვანი მხოლოდ ოჯახის წევრებისთვის, ამ საქმის გამოძიება არის მნიშვნელოვანი იმისათვის, რომ ეს სისტემა შეიცვალოს“.
ნინო ჯავახაძე: „სახალხო დამცველმა დაიწყო საქმის შესწავლა, საქმის შესწავლა მიმდინარეობს მის მიერ, არ დასრულებულა და შესაბამისად, ცოტა გაუგებარია ჩვენთვის, წინასწარი დასკვნების გამოტანა. რაც შეეხება, თუ რაიმე კითხვა აქვს სახალხო დამცველს, გამოძიება მიმდინარეობს შსს-ში, ეს გამოძიება მიმართულია იმ პირების გამოსაკვეთად, რომელმაც რაღაცა ქმედებით, გავლენა მოახდინა პროცესის მონაწილეებზე, იქნებოდა ეს რაღაც ფინანსური გავლენები, თუ სხვაგვარ გავლენები. სასამართლოს პროცესის მიმდინარეობისას გამოიკვეთა ახალი გარკვეული გარემოებები, რომელთა აქტიური შესწავლა და გამოძიება ახლა მიმდინარეობს. გამოძიების მიმდინარეობის კვალდაკვალ, საზოგადოებას აუცილებლად 10 რიცხვამდე და შეიძლება უფრო ადრეც, მიეწოდება შესაბამისი ინფორმაცია.
ჟურნალისტი: უნდა ველოდოთ რომ გაიზრდება წრე შესაძლო დამნაშავეების?
ნინო ჯავახაძე: ყველაფერი შესაძლებელია“.
დავით მათიკაშვილი: „სწორედ პოლიტიკურმა ნებამ განაპირობა ამ საგამოძიებო კომისიის შექმნა. საზოგადოება არ არის მიჩვეული მდგომარეობით, როცა უმრავლესობა აძლევს შესაბამის ბერკეტებს უმცირესობას, მას შემოიყვანს კომისიას უმრავლესობით და სრული კარტბლანში არსებობს, როგორც უმრავლესობის, ასევე უმცირესობის მხრიდან გაეცეს ყველა კითხვას პასუხი ამ საქმესთან მიმართებით. მე, რიგითი დეპუტატი, ამ საქმიდან გამომდინარე, ველოდები ძალიან აქტიურ მუშაობას და იმ ჭრილში, კანონმდებლობიდან გამომდინარე, რასაც ჩვენი მოქმედი კანონმდებლობა ითვალისწინებს, რა თქმა უნდა, თუკი დადგება კონკრეტული, ასეთი საკითხი, მე ვფიქრობ, რომ არც ასეთი საკითხისგან არ უნდა ვიყოთ ჩვენ განრიდებული, ნებისმიერი ქმედება, რომელიც დაკავშირებულია ამ ტრაგიკული მოვლენების ფონზე, არსებულ სამართლებრივ ფონზე წარმოქმნილ კითხვის ნიშნებთან, აუცილებლად უნდა ამოიხსნას“.
დავით ჭიჭინაძე: „აფარებდა თუ არა პროკურატურის მაღალჩინოსანი ხელს, იყოს თუ არა ჩარეული ამაში, შესაბამისად,  უწევდნენ თუ არა ანგარიშს და სასამართლოს მხრიდან, რამდენად  სამართლაიანდ იყო ეს გადაწყვეტილება მიღებული, ეს კითხვები აქვს საზოგადოებას და მე ვფიქრობ, რომ ამაზე პასუხის გაცემა  ძალიან ადვილია, თუ იქნება პოლიტიკური ნება და არ სჭირდება ამას საგამოძიებო კომისიის შექმნა. 
ჟურნალისტი: პოლიტიკური ნება არის? 
დავით ჭიჭინაძე: მე ვფიქრობ, რომ არის პოლიტიკური ნება. იმიტომ, რომ ეს საკმაოდ დიდი წუხილს იწვევს „ქართული ოცნების“ დეპუტატებში და მე ვფიქრობ, ეს არის ჩვენი პრინციპის საკითხი, რომ ეს გამოძიება იყოს ბოლომდე მიყვანილი“.
ოთარ კახიძე: „სახალხო დამცველის განცხადება მიანიშნებს იმაზე თუ რამდენად მნიშვნელოვანი იყო საპარლამენტო საგამოძიებო კომისიის შექმნა „ევროპული საქართველოს“ უმრავლესობით. ხვალიდან უკვე გვექნება სრული წვდომა საქმის მასალებთან. ჩვენ ასევე გვექნება მექანიზმი კონკრეტული, რომ დავიბაროთ  ყველა თანამდებობის პირი. დაწყებული რიგითი გამომძიებლით, დამთავრებული მთავარი პროკურორით და შს მინისტრით, რომელთა მონაწილეობაც გამოიკვეთება ამ სისხლის სამართლის საქმეში. ჩვენ დავადგენთ, ვინ კერავდა თეთრი ძაფით ამ საქმეს. ჩვენ დავადგენთ და  ვამხელთ ყველა იმ პირს, ვინც გააკეთა ყველაფერი იმისთვის, რომ სიმართლე არ დადგენილიყო  ამ საქმეზე, მაგრამ  არ დარჩება ეს საქმე ბუნდოვანი“. 
რომან გოცირიძე: „სახალხო დამცველი დღეს კარგ როლს თამაშობს რეალურად ამ სისტემის მხილებისა და შესაბამისად, შეცვლის პროცესში. იმდენად დიდია საზოგადოებრივი რეზონანსი და ფაქტობრივად ამაზე ჰკიდია ხელისუფლების და მთავრობის ბედი. შესაძლებელია, რომ ეს კონკრეტული შემთხვევა იქნას გამოძიებული, რამაც შემდეგ საფუძველი ჩაუყაროს ყველა იმ მანკიერი მხარის მხილებას, რომელიც დღეს ამ სისტემაში არსებობს. ბუნებრივია სისტემის შეცვლას სჭირდება პოლიტიკური ნება. რა თქმა უნდა, ეს არის სასწრაფოდ გამოსაძიებელი და პირველ რიგში, ეს უნდა გააკეთოს გამოძიებამ, ჩვენ არ უნდა დაველოდოთ 3-თვიანი კომისიის მუშაობას“.
სოფო ვერძეული: „ძალიან მძიმეა, როდესაც სახალხო დამცველი ასეთ შეფასებას აკეთებს ამ საქმესთან დაკავშირებით. ეს კიდევ ერთხელ ამყარებს ყველა იმ ეჭვს, რომელიც, როგორც დაზარალებულს, ასევე საზოგადოებას საქმესთან დაკავშირებით  ჰქონდა. ჩვენ არ გვაქვს ამ საქმეზე სრულყოფილი წვდომა, თუმცა ამ საქმის ირგვლივ განვითარებული მოვლენები აჩვენებს, რომ ძალიან ბევრი პრობლემა იყო გამოძიების პროცესში და საზოგადოებამ, ისევე როგორც ოჯახის წევრებმა, ვერ ნახეს მართლმსაჯულების აღსრულება ამ საქმეზე. ადამიანი არის გარდაცვლილი და მართლმსაჯულების სიტემა ვერ პოულობს და ვერ პასუხობს, ვინ მიაყენა მას სასიკვდილო ჭრილობები“.
გიორგი მშვენიერაძე: „აბსოლიტურად ვენდობი სახალხო დამცველს, მის კვალიფიკაციასაც და მიუკერძოებლობას და მის შეფასებას. რასაც მეც გავეცანი და წავიკითხე, სერიოზულად დამაფიქრებელია. ის ეჭვები, რაც საზოგადოებაში არსებობს, კიდევ უფრო მყარდება ამ შეფასების შემდგომ. ბუნებრივია, ერთადერთი პასუხისმგებლობა ვისზეც მოდის, ეს არის ხელისუფლება, რომელსაც ეკისრება ვალდებულება, საქმე გამოიძიოს სრულყოფილად და უკვე დღეს არა მხოლოდ ის პირები დასაჯოს და მისცეს პასუხისგებაში, რომელიც უშუალოდ იყვნენ მონაწილე მკვლელობის, არამედ ის პირები, რომლებიც ცდილობდნენ ხელი დაეფარებინათ დამნაშავეებისთვის“.
ლევან ავალიშვილი: „სისტემური რეფორმები აუცილებლად გასატარებელია სასამართლო სექტორში, პროკურატურის სექტორში და ამაზე პასუხისმგებლობა უნდა აიღოს ახალმა იუსტიციის მინისტრმა, იმიტომ რომ უკვე 6 წელია ხელმძღვანელობს ამ მიმართულებას და როგორც ჩვენ ვნახეთ, სწორედ პროკურატურის შემთხვევაში შედეგი ვერ დადგა“.

[bookmark: _Toc516206331]გ) პროკურატურის ყოფილ მაღალჩინოსანს, მირზა სუბელიანს შსს-ში 9 საათის განმავლობაში კითხავდნენ
7 ივნისს, შსს-ში, 9 საათის განმავლობაში კითხავდნენ პროკურატურის ყოფილ მაღალჩინოსანს, მირზა სუბელიანს, რომელსაც ხორავას ქუჩაზე მოკლული დავით სარალიძის მამა მტკიცებულებების გაყალბებასა და დანაშაულის დაფარვაში სდებს ბრალს. სუბელიანს დაკითხვის შემდეგ არ უსაუბრია იმის შესახებ, თუ რა კითხვები ჰქონდათ მასთან სამართალდამცველებს. ის აცხადებს, რომ გაუთქმელობის ხელწერილი აქვს დაწერილი და დაკითხვის დეტალებზე ვერ ისაუბრებს. მირზა სუბელიანი დაკითხვაზე უკვე მეორედ დაიბარეს, პირველად ყოფილი მაღალჩინოსანი შსს-ში 1 ივნისს იყო მისული. მოკლული არასრუწლოვნის ოჯახის უფლებადამცველი ამბობს, რომ კითხვები, რომელსაც ზაზა სარალიძეს სვამს ლეგიტმურია, მათ შორის, მტკიცებულებების გაყალბების ნაწილში.
ჟურნალისტი: ახალი ინფორმაცია თუ შეგიძლიათ მიაწოდოთ საგამოძიებო სტრუქტურას, რაზეც აქამდე არ გისაუბრიათ ჩვენებაში?
მირზა სუბელიანი: „ეგ არის საგამოძიებო სტრუქტურის პრეროგატივა, მე ვერაფერზე ვერ გაგცემთ პასუხს, ბოდიშს გიხდით. 
ჟურნალისტი: თქვენ როდის დაგიბარეს? ადვოკატის გარეშე შედიხართ?
მირზა სუბელიანი: დიახ“.
ნესტან ლონდარიძე: „ვინც კი არ უნდა გაეცნოს ამ საქმეს, თუ იქნება ობიექტური და მიუკერძოებელი, ყველა დაინახავს იმ დარღვევებს, რაზეც ჩვენ ვსაუბრობდით. შემთხვევის ადგილი, ის ფარდული, რომელიც ძალიან მნიშვნელოვანი იყო და უნდა დალუქულიყო და სასამართლოს დასრულებამდე უნდა ყოფილიყო ხელუხლებლად შენახული, დაანგრიეს პროკურატურის ნებათვით“.

[bookmark: _Toc516206332]დ) ოპოზიცია თეა წულუკიანის, სოზარ სუბარის, ლევან მურუსიძის, იუსტიციისა და საპროკურორო საბჭოების გადადგომას ითხოვს
7 ივნისს, ოპოზიციური პარტიების ნაწილმა თბილისის სხვადასხვა მეტროსადგურთან ხელმოწერების შეგროვება დაიწყო. ისინი თეა წულუკიანისა და ლევან მურუსიძის გადადგომას, ასევე, საპროკურორო და იუსტიციის უმაღლესი საბჭოების დათხოვნას ითხოვენ. 
დღესვე, ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტროსთან გამართეს აქცია „ნაციონალური მოძრაობის“ წევრებმა. მათ სოზარ სუბარის პასუხისმგებლობის საკითხის დაყენება და მთელი მთავრობის გადადგომა მოითხოვეს, რადგან თვლიან, რომ ხორავას ქუჩის მკვლელობის მიჩქმალვა, სისტემური დანაშაული და პრობლემა იყო. „ნაციონალები“ მინისტრ სუბარს მისი ნათესავის, მირზა სუბელიანის საქმეში მონაწილეობის დაფარვაში ადანაშაულებენ. 
აქცია-პერფორმანსი დღეს იუსტიციის სამინისტროსა და მთავრობის კანცელარიასთან გაგრძელდა. აქციის მონაწილეებმა სოლიდარობა გამოუცხადეს ზაზა სარალიძეს და ხელისუფლებას მოუწოდეს, უმოკლეს დროში დააკავონ, როგორც მკვლელობაში მონაწილე, ასევე, ამ დანაშაულის დაფარვაში მონაწილე პირები.
კახა კუკავა: „ამ ხალხმა შეიყვანა საქართველო იმ კრიზისში, როდესაც შესაძლებელი გახდა მე-10 კლასელი ბავშვების მკვლელობის გაყალბება. ეს არ არის ერთი პროკურორის ან თუნდაც მხოლოდ შოთაძის პასუხისმგებლობის საკითხი. სისტემა არის მთლიანად დამპალი და ეს სისტემა ვერ შეიცვლება ერთი ჭანჭიკის შეცვლით. ამ ბოროტების, ამ მანკიერი სისტემის სათავეში დგას წულუკიანი, ის ატარებდა იმ კურსს, რომელმაც აქამდე მიგვიყვანა. ამიტომ უნდა გადადგეს წულუკიანი, იუსტიციის უმაღლესი საბჭო, სადაც ეს მურუსიძეების ბანდაა თავმოყრილი და საპროკურორო საბჭო“.
ბესო შენგელია: „იგი უნდა იყოს მთავარ პროკურატურაში დაბარებული და მკვლელებისთვის ხელის დაფარებაზე უნდა იკითხებოდეს. რაც მთავარია, ჩვენ უნდა ვუთხრათ სუბარს, რომ ის ვერ შეძლებს თავის ნათესავზე, მირზა სუბელიანზე ხელის დაფარებას იმიტომ, რომ ქართულმა საზოგადოებამ ამ სისტემას  უკვე გამოუტანა განაჩენი, არ აწყობს სოზარ სუბარს, რომ მირზა სუბელიანი იყოს პასუხისგებაში მიცემული, რადგან მათ ეშინიათ, რომ ამ ხელისუფლების ცუდ საქციელებს და დანაშულებებს მირზა სუბელიანი შემდეგ გამოააშკარავებს“.
გივი კუბლაშვილი: „ეს ადამიანი არის ჩვეულებრივი დამნაშავეების ხელის დამფარებელი იმიტომ, რომ არის მისი ნათესავი და მეორე, რაც არის ყველაზე მთავარი, იმ დანაშაულის ჯაჭვი, რომელიც არის ვანო მერაბიშვილის საკნიდან გაყვანიდან მოყოლებული, ერთ-ერთი შემადგენელი რგოლი არის თავად პატივცემული მინისტრი.  აქედან გამომდინარე, ეს ადამიანი, რა თქმა უნდა, ხელს დააფარებს ჯერ თავის ნათესავს, მერე მისი ქვეშევრდომი იყო და არავინ ამ  საქმეს არ გამოიძიებს“.
თენგიზ გიორგაძე: „ჩვენ მოვედით სპეციალურად ავტომობილებით, რომ ერთგვარი სიგნალებით გამოგვეხატა ჩვენი პროტესტი, რათა სოლიდარობა გამოვუცხადოთ მალხაზ მაჩალიკაშვილსა და ზაზა სარალიძეს, უნდა დაისაჯონ ის მკვლელები, გამოფხიზლდნენ, გამოვიდნენ კაბინეტებიდან, რომლებიც მინისტრის პოსტებს იკავებენ დღეს, მკვლელები უნდა დაისაჯონ და იცოდნენ მათი დღეები დათვლილია, სოლიდარობა ზაზა სარალიძეს და მალხაზ მაჩალიკაშვილს“.

[bookmark: _Toc516206333]ე) მზადება 10 ივნისის საპროტესტო აქციისთვის
21-საათიან „მოამბეში“ ითქვა, რომ გამოძიებების ფონზე, ძალაში რჩება 10 ივნისს დაანონსებული ოპოზიციის მასშტაბური აქცია, რომლის ორგანიზებაც „ლეიბორისტულ პარტიას“ დაევალა. საპროტესტო აქციას არ უერთდებიან „რესპუბლიკელები“, „გირჩი“, „თავისუფალი დემოკრატები“, „ევროპული საქართველო“ და „თავისუფალი საქართველო“. როგორ განვითარდება მოვლენები აქციაზე, რამდენ ხანს გაგრძელდება და მივა თუ არა იქ ზაზა სარალიძე, აქციის ოგრანიზატორები ამას ვერ აკონკრეტებენ. ისინი აცხადებენ, რომ მათი მთავარი სათქმელი შვილმკვდარი მშობლებისთვის სოლიდარობის გამოცხადებაა.
გიორგი გუგავა: „ჩვენ ყველა ვიდგებით იქ, როგორც ადამიანები, რომლებმაც სოლიდარობა უნდა გამოვუცხადოთ მშობლებს. როგორც პიროვნებები, მოქალაქეები, რომლებიც წინ უნდა აღვუდგეთ უსამართლობას და სოლიდარული იყვნენ ამ პროცესის. იქ ვიდგებით, როგორც პოლიტიკოსები, რომლებიც წინააღმდეგები არიან იმ კრიმინალური რეჟიმის, რომელიც ჩამოყალიბდა ქვეყანაში“.
რომან გოცირიძე: „როგორც „ერთიანი ნაციონალური მოძრაობა“, ისევე ნებისმიერი პოლიტიკური პარტია, რა თქმა უნდა, იყენებს პოლიტიკური ბრძოლის კონსტიტუციურ ფორმას. დიახ, ჩვენ ვიყენებთ აქციებს, როგორც ბერკეტს ხელისუფლების დანაშაულებრივი ქმედებების გასახსნელად“.
პაატა მანჯგალაძე: „ის არის მთავარი ჩვენთვის, რა პოზიციაც ექნება შვილმკვდარ მამებს. ჩვენ ჩავერთვებით იმ ფორმით, იმ დოზით, როგორც ამას გადაწყვეტს შვილმკვდარი მამები“. 
ზურაბ ხარატიშვილი: „ჩვენი მიზანი არის ის, რომ დავუდგეთ ამ ადმიანებს გვერდზე. აქ არაფერი ამის იქით არ არის და ახლა ვინ მოვა და ვინ არ მოვა, მოდით ეს უკვე მათ თავიანთი სინდისის, გონების, მჯელობის საფუძველზე გადაწყვიტონ“.
ოთო კახიძე: „ჩვენ ვერ ვიქნებით ამ აქციის ორგანიზატორები, არ ვართ ამ აქცის ორგანიზატორები, ვინაიდან ამ აქციის ორგანზიატორებთან გვაქვს სერიოზული განსხვავებები, მათ შორის ტაქტიკურ საკითხებშიც, როგორ უნდა მივაღწიოთ ჩვენ ჩვენს მიზანს. ჩვენ გვაქვს კონკრეტული მექანიზმები და ამ მომენტისთვის მათზე ვფოკუსირდებით“.
ზურაბ ჯაფარიძე: „ეს უნდა ყოფილიყო იმ ადამიანის აქცია, რომელიც ეძებს სამართალს და მე სამი დღე ვიდექი ამ ადამიანის გვერდზე, ანუ სამი დღე დავდიოდი და ვიდექი ამ აქციაზე, მაგრამ, როგორც კი, ეს გადაიზარდა იმ ფარსში, ერთკაციან პარტიებზეა საუბარი და არის თავიდან ბოლომდე ფარსი, რომ ვითომ არის რაღაც გაერთიანება. ეს თავიდანვე იყო დადგმული სპექტაკლი, რაც იმ ღამეს ხდებოდა, მათ შორის თავის რაღაც შეძახილებით, რომ ახალი მრგვალი მაგიდა თავისუფალი საქართველო შეიკრიბა და ახალი ეროვნული მოძრაობა დაიქოქაა, ეს ყველაფერი არის ბლეფი და საბოლოო ჯამში ეს მხოლოდ და მხოლოდ ვნებს იმ ადამიანის მიზნებს, იმ ადამიანს უნდა სამართლის პოვნა“.

[bookmark: _Toc516206334]ვ) „სამართალდამცველთა რეფორმირების ცენტრის“ დამფუძნებელი ზვიად კუპრავა სამეგრელოს მოსახლეობას შეხვდა
ზვიად კუპრავამ ზუგდიდის მაცხოვრებლებს ზაზა სარალიძისა და მალხაზ მაჩალიკაშვილის მხარდაჭერისკენ მოუწოდა. მან ზუგდიდელებს კვირას, 10 ივნისს, თბილისში დაგეგმილი მშვიდობიანი აქციის შესახებაც ინფორმაცია მიაწოდა.
ზვიად კუპრავა: „აბსოლუტური უმრავლესობა კი არა, 100% ამ ადამიანების სრულიად გვიჭერს მხარს, სრულიად იზიარებს იმ მოთხოვნებს, რაც ჩვენ დავაყენეთ. ყველა ამბობს, რომ სისტემა უნდა დაინგრეს. ყველა ამბობს, რომ ეს მთავრობა ნამდვილად უნდა წავიდეს, შესაბამისად ამ ლეგიტიმაციისთვის ვართ აქ მოსული. ჩვენ ვაპირებთ ყველა ქალაქში ჩავიდეთ და ყველა ადამიანს ვკითხოთ, იზიარებენ თუ არა ჩვენს პოზიციებს, მათ შორის იზიარებენ თუ არა ჩვენს პოზიციებს მოთხოვნებთან დაკავშირებით“.

[bookmark: _Toc516206335]ზ) ვაკის პარკის აქციის ორგანიზატორების მიერ შექმნილი საზოგადოებრივი მოძრაობა განცხადებას ავრცელებს
ვაკის პარკის აქციის ოგანიზატორების მიერ შექმნილი საზოგადოებრივი მოძრაობა, „სოლიდარობა პოლიტიკოსების გარეშე“, განცხადებას ავრცელებს. საბჭოს წევრები კიდევ ერთხელ გმობენ პოლიტიკური ჯგუფების მიერ ხორავას ქუჩაზე დატრიალებული ტრაგედიით მანიპულირების მცდელობას და აცხადებენ, რომ ვიწროპარტიული მიზნებისთვის მომხდარის გამოყენება დაუშვებელია. ამ ეტაპზე საბჭო სამუშაო რეჟიმზეა გადასული და პროცესებს აკვირდება.
საზოგადოებრივი მოძრაობის განცხადება: „ჩვენ ვაპროტესტებთ უსამართლობას და ამ უსამართლობის პარალელურად, ბოლო დღეების განმავლობაში საზოგადოებამ დაინახა გარკვეული პოლიტიკური ჯგუფების მიერ ხორავას ქუჩაზე დატრიალებული ტრაგედიით მანიპულირების მცდელობები. ვიწროპარტიული მიზნებისთვის ამ ტრაგედიის გამოყენება ყველაზე დიდი მტრობაა სიმართლის დადგენის გზაზე. ამიტომ მოგიწოდებთ, გამოიჩინოთ მეტი ჰუმანურობა და ტრაგედიას ნუ გადააქცევთ პოლიტიკური დაპირისპირების საბაბად. იმ შემთხვევაში, თუ დავინახავთ, რომ გამოძიება კვლავ უსამართლოდ მიმდინარეობს და ნებისმიერი პოლიტიკური ძალის მხრიდან ადგილი აქვს სწორი გამოძიებისა და სიმართლის ძებნისთვის ხელის შეშლას, სოლიდარობის აქციები დაუყოვნებლივ განახლდება“.

[bookmark: _Toc516206336]მალხაზ მაჩალიკაშვილის ულტიმატუმი კვირიკაშვილს („კურიერი“)
21-საათიან „კურიერში“ გასულ სიუჟეტში ითქვა, რომ საქართველოს პრემიერმინისტრთან ორშაბათს გამართული შეხვედრის შემდეგ, მალხაზ მაჩალიკაშვილმა პირველი ინტერვიუ „რუსთავი 2“-ს მისცა და მთავრობის ადმინისტრაციაში გამართული მოლაპარაკების დეტალები უამბო. ულტიმატუმის ამოწურვამდე სამი დღით ადრე, მალხაზ მაჩალიკაშვილი გიორგი კვირიკაშვილისგან პირობის შესრულებას ელოდება. მისი თქმით, პრემიერი დაპირდა, რომ საქმის დეტალებში გაერკვევა და ლოგინში მოკლული 19 წლის პანკისელი ახალგაზრდის საქმეს ბოლომდე გამოიძიებენ. მთავრობის მეთაურთან შეხვედრაზე, რომელსაც შს მინისტრიც ესწრებოდა, სპეცრაზმელების მიერ მოკლული თემირლან მაჩალიკაშვილის მამას დარჩა განცდა, რომ სუს-ის მიერ ჩატარებული სპეცოპერაციის დეტალები გიორგი კვირიკაშვილმა არ იცოდა. მალხაზ მაჩალიკაშვილმა პრემიერს 26 დეკემბრის ღამეს მათ სახლში განვითარებული მოვლენების შესახებაც მიაწოდა ინფორმაცია და მოუყვა, როგორ იქცეოდნენ სპეცრაზმელები და სამართალდამცველები. ულტიმატუმის ვადის ამოწურვას ელოდება პანკისის ხეობაც. თუ პრემიერი დაპირებას არ შეასრულებს და სუს-ი არ აღიარებს, რომ მოკლულ თემირლან მაჩალიკაშვილს ტერორიზმთან კავშირი არ ჰქონდა, მაშინ მოსახლეობა თბილსში დაგეგმილ მრავალათასიან აქციებს შეუერთდება.
მალხაზ მაჩალიკაშვილი: „მოვუყევი, როგორ მოხდა ჩემთან ეს ტერაქტი, როგორ იქცეოდნენ ეს სპეცრაზმელები ჩემთან. რამდენადაც მე მივხვდი, ამ გამოძიებიდან დეტალები არ იცოდა და როგორ ჩატარდა ეს ოპერაცია, როგორ მოხდა ეს მკვლელობა, ვფიქრობ, არ იყო პრემიერი გარკვეული. დამპირდა, რომ ის სასწრაფოდ გაერკვევა საქმის დეტალებში, 10 ივნისამდე. მე 10 ივნისამდე ვეუბნები, რომ აღიარონ თემირლანის უდანაშაულობა. დანარჩენი მერე იქნება.
ჟურნალისტი: რას აპირებთ?
მალხაზ მაჩალიკაშვილი: სანამ არ იქნება უსასტიკესი ზომით დასჯილი გომელაური, გოგაშვილი, ის სპეცრაზმელი, ჩემი გამჩერებელი არავინ არ არის, მარტო ტყვია თუ გამაჩერებს. თუ მე გამაჩერებს, ჩემს ზურგს უკან კიდევ ბევრი ხალხია“.
ლეილა აჭიშვილი: „ეს ტყვია იყო მთლიანად პანკისის გულში ნასროლი, ყველას გულში გაიარა ამ ტყვიამ. ეს არ არის მარტო მაჩალიკაშვილების ტრაგედია, ეს არის მთლიანი ხეობის ტრაგედია. პასუხგაუცემელმა კითხვებმა დღეს მთელი საქართველო გარეთ გამოიყვანა. დღეს დროა, გაერთიანდეს სულ ყველა, გამოვიდეს და მოითხოვოს, გაგვცენ პასუხი“.
ზემილხან წუწაშვილი: „ამდენი ხალხი აქციებზე დგას და ითხოვენ თავიანთ სიმართლეს, მგონი, მიაღწევენ. ეს უნდა გააკეთოს პრემიერმა, რაკი თქვა. თუ სიმართლე არ იქნება, გამოვა ხალხი“.
„კურიერში“ ითქვა, რომ ვიდრე პრემიერი პასუხს გასცემს, მოკლული მაჩალიკაშვილის ოჯახი თვალთვალის ობიექტია. დღეს ოჯახის ადვოკატმა პერსონალურ მონაცემთა დაცვის ინსპექტორს მიმართა და შესაძლო თვალთვალის ფაქტის გამოძიება მოითხოვა. პერსონალურ მონაცემთა დაცვის ინსპექტორის აპარატში ადასტურებენ, რომ მათ უკვე მიიღეს აღნიშნული განცხადება, რომელსაც შეისწავლიან და კანონით განსაზღვრულ ვადებში იმოქმედებენ.
მალხაზ მაჩალიკაშვილი: „პირველი დღიდან, როცა განვაცხადე, რომ მე თემირლანს ალაჰს მივაბარებ, მერე მივხედავ ჩემს საქმეს, ამ სიტყვების მერე მე თბილისშიც, პანკისის ხეობაშიც, ახმეტაშიც, თელავში, ყველგან მითვალთვალებენ. უშიშროების სამსახური მითვალთვალებს. მე რომ ჩემი მანქანით გავდივარ, მე უკვე ალაზნის ხიდამდე მისული არ ვარ, თბილისში უკვე იციან, რომ მოვდივარ“. 
თამთა მიქელაძე: „ორი ძალიან მნიშვნელოვანი უფლების დარღვევაა სახეზე. ერთი მხრივ, ეს არის პირადი ცხოვრების ხელშეუხებლობის უფლება და მეორეს მხრივ, შეკრებებში მონაწილეობის უფლების სავარაუდო შეზღუდვის ინტერესი, იმიტომ, რომ ჩანდა, რომ ასეთი ინტენსიური კონტროლი და თვალთვალი მის მიმართ სწორედ მიმდინარე პროტესტების ფონზე განხორციელდა და ეს გარკვეულწილად მისი შეზღუდვის ინტერესს შეიძლება ატარებდეს. ჩვენ ვიმედოვნებთ, რომ ინსპექტორი ამ საკითხს დროულად და სამართლიანად შეისწავლის“.

[bookmark: _Toc516206337]ერგნეთის მოლაპარაკებებზე არჩილ ტატუნაშვილის საქმეზე მსჯელობა უშედეგოდ დასრულდა
ერგნეთში, ინციდენტების პრევენციისა და მათზე რეაგირების მექანიზმის ფარგლებში გამართული ოთხმხრივი შეხვედრა, რომელიც 6 საათს გაგრძელდა, ისევ უშედეგოდ დასრულდა. 9 საკითხიდან, რომელიც შეხვედრაზე განიხილეს, მთავარი არჩილ ტატუნაშვილის მკვლელობა იყო. გეგმავს თუ არა დე ფაქტო ხელისუფლება მისი შინაგანი ორგანოების გადმოცემას, ეს კითხვა დღესაც უპასუხო დარჩა. ქართულმა მხარემ შეხვედრაზე დე ფაქტო ცხინვალის წარმომადგენლებს ის დასკვნაც გააცნო, სადაც ტატუნაშვილის წამებასა და დაზიანებაზეა საუბარი. მათ შორის იყო სამხარაულის ექსპერტიზის დასკვნა, სადაც მითითებულია, რომ გარდაცვლილს სხეულზე 100-მდე დაზიანება ჰქონდა.
ამ თემაზე 21-საათიან „კურიერში“ გასულ სიუჟეტში ითქვა, რომ ერგნეთში საქართველოს ხელისუფლების წარმომადგენელბი მოუმზადებლები ჩავიდნენ. ითქვა, რომ ცხინვალის საოკუპაციო რეჟიმის მზაობას, დოკუმენტებზე დაყრდნობით განეხილათ წამებით მოკლული არჩილ ტატუნაშვილის საქმე, ოფიციალურმა თბილისმა ვერაფრით უპასუხა. სიუჟეტის ავტორის თქმით, ქართულ დელეგაციას სამხარაულის ბიუროს დასკვნის ინგლისურ ან რუსულ ენაზე თარგმნილი ასლი არ აღმოაჩნდა, შესაბამისად ტატუნაშვილის წამებისა და მკვლელობის საქმის განხილვა ჩაიშალა. რატომ არ თარგმნა ოფიციალურმა თბილისმა სამხარაულის ექპერტიზის დოკუმენტი და მთავარი მტკიცებულება, უცნობი დარჩა. ქართულ მხარეს ტატუნაშვილის წამებით მკვლელობის დამადასტურებელი ოფიციალური საბუთი არც წინა შეხვედრაზე ჰქონდა. საოკუპაციო რეჟიმის წარმომადგენელი ეგორ კოჩიევი კი ამბობს, რომ ის მხოლოდ საკუთარ ექსპერტიზას ეყრდნობა, მით უმეტეს მაშინ, როცა, ქართულ მხარეს ალტერნატიული დოკუმენტიც კი არ წარუდგენია.
არჩილ ტატუნაშვილის ინტერესების დამცველის სტატუსით, დღეს ერგნეთის შეხვედრაზე დასწრება მოითხოვა „ადამიანის უფლებათა ცენტრის“ სახელით ჩასულმა ყოფილმა სახალხო დამცველმა, უჩა ნანუაშვილმა. სწორედ ეს ორგანიზაცია იცავს ტატუნაშვილების ოჯახის ინტერესებს, თუმცა, ნანუაშვილი მოლაპარაკებებზე არ დაუშვეს და განუმარტეს, რომ შეხვედრების მონაწილეების სია თითქმის ერთი თვით ადრე თანხმდება.
უშედეგო შეხვედრას დღეს ოპოზიცია გამოეხმაურა. პოლიტიკური პარტიების წევრები ამბობენ, რომ ხელისუფლებამ ტატუნაშვილისა და ოთხოზორიას საქმე მოსკოვზე მუდმივი ზეწოლისთვის უნდა გამოიყენოს და ყველა საერთაშორისო შეხვედრისას უნდა გააჟღეროს.
20-საათიან „ქრონიკაში“ ამ თემაზე გასულ სიუჟეტში ითქვა, რომ მორიგი უშედეგო შეხვედრის ფონზე, ქართული მხარე საერთაშორისო ტრიბუნაზე კიდევ უფრო მეტ აქტიურობას გეგმავს. ტატუნაშვილის საქმე საქართველო რუსეთის  წინააღმდეგ - ამ დასახელებით ქართული მხარის საჩივარი სტრასბურგის სასამართლოში მალე შევა. საქართველოს იუსტიციის მინისტრის მოადგილე ამბობს, რომ სახელმწიფო ამ საჩივარს აქტიურად ამზადებს და მას თან დაერთვება ყველა ის დასკვნა, რომელშიც ტატუნაშვილის წამებასა და დაზიანებაზეა საუბარი. სახელმწიფოს გარდა სტარსბურგის ადამიანის უფლებათა დაცვის ევროპის სასამართლოში რუსეთს ინდივიდულური საჩივრით ტატუნაშვილის ოჯახიც უჩივლებს.
ირაკლი ანთაძე: „მთავარი ყურადღება დაეთმო არჩილ ტატუნაშვილის წამებისა და მკვლელობის საკითხს. ჩვენ მივაწოდეთ შეხვედრის მონაწილეებს ინფორმაცია არჩილ ტატუნაშვილის სიკვდილის გარემოებებთან დაკავშირებით, ასევე, კატეგორიულად მოვითხოვეთ შინაგანი ორგანოების გადმოცემა. ჩვენი ამოცანაა, ამომწურავი პასუხი გაეცეს ყველა არსებულ კითხვას და აღსრულდეს სამართალი ამ ტრაგედიის ავტორთა მიმართ.
ჟურნალისტი: დოკუმენტი რატომ არ იყო წარდგენილი?
ირაკლი ანთაძე: დოკუმენტი შედგენილია ქართულ ენაზე და მატერიალური სახით მათთვის გადაცემა, შესაძლოა, მათ ვერ მოეხერხებინათ წაკითხვა ადგილზე“.
ეგორ კოჩიევი: „დღევანდელ შეხვედრაზე ითქვა, რომ ქართულ მხარეს აქვს ექსპერტიზის დასკვნა, მაგრამ მე ის არ მინახავს. პრინციპში არც მჭირდება, რადგან ჩვენ, ჩვენი დასკვნა გვაქვს, სადაც დეტალურადაა აღწერილი ყველაფერი. ვერ გეტყვით, შემიძლია ვენდო თუ არა ქართული მხარის ექსპერტიზის დასკვნას, რადგან მე ის არ მინახავს და არ მაქვს საფუძველი გადავამოწმო, სიმართლეს შეესაბამება თუ არა. ჩვენ გვაქვს ჩვენი ექსპერტიზის დასკვნა, რომელსაც ბოლომდე ვენდობით“.
შეხვედრის ერთ-ერთი მონაწილე: თქვენ ადვოკატი ბრძანდებით?
უჩა ნანუაშვილი: მე ვარ წარმომადგენელი „ადამიანის უფლებათა ცენტრის“, უფლებადამცველი, სწორედ აქედან გამომდინარე, ჩვენი მიზანია, რომ ყველა ასეთ შეხვედრებზე ჩვენი დასწრება უზრუნველყოფილი იყოს.
შეხვედრის ერთ-ერთი მონაწილე: ჩვენი დელეგაციის ხელმძღვანელს ვაჩვენებ და კი ბატონო.
უჩა ნანუაშვილი: რეალურად, ეს არის შეხვედრების ფორმატი, რომელშიც რეგულარული მონაწილეობის სურვილი გამოვთქვით სწორედ იმისთვის, რომ ჩვენ წარმოვადგენთ უშუალოდ ტატუნაშვილის ინტერესებს, მისი ოჯახის ინტერესებს და გვინდა, რომ მაქსიმალურად მეტი ინფორმაცია ამ საქმესთან დაკავშირებით მივაწოდოთ, როგორც შეხვედრის მონაწილეებს, ასევე მათგანაც მივიღოთ გარკვეული ინფორმაცია. სწორედ ამიტომ ჩვენი დასწრება, როგორც დამკვირვებელი ორგანიზაციის, არის ძალიან მნიშვნელოვანი ამ პროცესში.
შეხვედრის ერთ-ერთი მონაწილე: წინასწარ იგეგმება მონაწილეთა რაოდენობა, შეხვედრის თარიღი და 1 თვით ადრე ხდება, ასე რომ მე გადავცემ ბატონი უჩას სურვილს დელეგაციის ხელმძღვანელს.
უჩა ნანუაშვილი: მე ვფიქრობ, რომ სწორედ მისი უფლებადამცველების, ოჯახის წრმომადგენელების დასწრება პროცესზე არის მნიშვნელოვანი. ჩვენ ვითხოვთ სოწრედაც რომ დამკვირვებლი სტატუსით, არა როგორც მონაწილის, არამედ, როგორც დამკვირვებლის სტატუსით მონაწილეობას და მნიშვნელოვანია, რომ იყოს გამოყენებული ეს ფორმატი იმისთვის, რომ რელურად მეტი ინფორმაცია, მათ შორის საქმესთან დაკავშირებული დეტალები მიეწოდოს ყველა მხარეს“.
გიგა ბოკერია: „სწორედ ამ მიზნით მივიღეთ ჩვენ ოთხოზორია-ტატუნაშვილის სია პარლამენტში, რომ ამ ინსტრუმენტის მეშვეობით, რაც შეგვიძლია პრობლემა შევუქმნათ რუსეთის ფედერაციას და კონკრეტულ პირებს, ვინც ხელს აფარებს ამ დანაშაულს და ვინც ჩაიდინა. ჩვენ ველით აღმასრულებელი ხელისუგლებისგან უახლოეს დღეებში პირველი ვარიანტის მოწოდებას და ჩვენ ყველაფერს გავაკეთებთ, როგორც ოპოზიცია, რომ ოთხოზორიას შემთხვევისგან განსხვავებით, ამჯერად მაინც საქართველოს მთავრობამ რაღაც ნაბიჯები მაინც გადადგას, რომ მუდმივ პოლიტიკურ ჩოქბჯენში ამყოფოს რუსეთის ფედერაცია“. 
სალომე სამადაშვილი: „როდესაც ექსპერტიზამ უკვე დაადგინა, რომ ტატუნაშვილი ნაწამები იყო, ეს არის ძალიან მნიშვნელოვანი იმ თვალსაზრისით, რომ ყველა საერთაშორისო შესაბამის ასპარეზზე ეს იქნება ერთ-ერთი მნიშვნელოვანი მტკიცებულება მაშინ, როდესაც დადგება რუსეთის პასუხისმგებლობის საკითხი, იქნება ეს იმ კონტექსტში, რომ ჩვენ ლობირებას გავუკეთებთ სანქციების მოთხოვნას საერთაშორისოდ თუ სხვადასხვა სასამართლო ტრიბუნალებში ჩვენი საქმეების წარმოებისას“.
გოჩა ლორთქიფანიძე: „ეს არის საჩივარი რუსეთის ფედერაციის წინააღმდეგ და სახელმწიფოთაშორისო საჩივრებს გააჩნია თავისი პროცედურა, ჩვენ ვმოქმედებთ ამ პროცედურის შესაბამისად. სკრუპულოზურად, ინტენსიურად ვმუშაობთ და სკრუპულოზურად ვაანალიზებთ ყველა იმ დოკუმენტს თუ ინფორმაციას, რაც ამ საქმესთან არის დაკავშირებული და გამოვიყენებთ ყველაფერს, რაც კი ჩაითვლება საჭიროდ ამ საქმეში ინტერესების სათანადოდ წარმოდგენისათვის. ოჯახს აქვს ამის სრული უფლება, რომ წარადგინოს ინდივიდუალური საჩივარი, რამდენადაც ევროპული კონვენცია ითვალისწინებს, როგორც ინდივიდუალურ, ისე სახელმწიფოთაშორისო საჩივრებს“. 

[bookmark: _Toc516206338]დეპუტატი შოთა შალელაშვილი მიხეილ სააკაშვილისთვის სასამართლოში ჩივილს გეგმავს
საპარლამენტო უმრავლეოსობის წევრი, დეპუტატი შოთა შალელაშვილი მიხეილ სააკაშვილისთვის სასამართლოში ჩივილს გეგმავს. ამის მიზეზი ექსპრეზიდენტის ანტისემიტური და რასისტული განცხადებებია, რომელიც მან სამაუწყებლო კომპანია „რუსთავი 2“-ის ეთერში 10 დღის წინ, გადაცემა „კვირის აქცენტებში“ გააკეთა. სააკაშვილმა ბიძინა ივანიშვილი, შოთა შალელაშვილი და მისი შვილი საერთაშორისო მაფიის ფულის გათეთრებასა და რუსულ სპეცსამსახურებთან ერთად მოქმედებაში დაადანაშაულა. შალელაშვილი მიხეილ სააკაშვილმა რუს ებრაელად მოიხსენია, რასაც გადაცემის წამყვანისა და „რუსთავი 2“-ის გენერალური დირექტორის, ნიკა გვარამიას მხრიდან არანაირი რეაქცია არ მოჰყოლია. „ქრონიკამ“ პარტიის ლიდერის განცხადების შეფასება, „ნაციონალური მოძრაობის“ წევრს, ნიკა მელიას სთხოვა, რომელმაც ამ თემაზე კომენტარი არ გააკეთა და აქცენტი ბრალდებებზე გადაიტანა. მიხეილ სააკაშვილის თანაგუნდელებისგან განსხვავებით, ექსპრეზიდენტის განცხადება ანტისემიტური და რასისტულია საპარლამენტო უმრავლესობისთვის.
20-საათიან „ქრონიკაში“ გასულ სიუჟეტში აღინიშნა, რომ ეს პირველი შემთხვევა არ არის, როდესაც პოლიტიკოსის განცხადება ანტისემიტურად აღიქმება. 11 წლის წინ მაშინდელი ოპოზიციური „რესპუბლიკური პარტიის“ დეპუტატმა ლევან ბერძენიშვილმა ვეროპის საბჭოს საპარლამენტო ასამბელეის მომხსენებელს, მათიაშ იოშს უნგრელი ებრაელი უწოდა. ამის გამო ბერძენიშვილი კრიტიკის ობიექტი გახდა. მათ შორის მაშინდელი უმრავლესობისა და ასევე ევროსაბჭოს წარმომადგენელების მხრიდან, თუმცა თავად ლევან ბერძენიშვილმა კატეგორიულდ უარყო ბრალდებები და განაცხადა, რომ მას არასწორად გაუგეს. მაშინ ამ საკითხს გაზეთი „24 საათიც“ გამოეხმაურა. ჟურნალისტი ეკა კვესიტაძე, რომელიც ახლა გადაცემა „კვირის აქცენტების“ თანაწამყავნია, წერდა, რომ ლევან ბერძენიშვილის მიერ ტელეკომპანია „კავკასიის“ ეთერში გაკეთებული განცხადების სულისკვეთება, რომ უნგრელი ებრაელისგან ჭკუის სწავლებას არ მიიღებს, არამხოლოდ სასირცხვილოა, არამედ ანტისემიტურიც. დღეს არც ეკა კვესიტაძე და არც ნიკა გვარამია „ქრონიკის“ სატელეფონო ზარებს არ პასუხობდნენ. 
მიხეილ სააკაშვილი (არქივი): შალელაშვილი, საერთაშორისო აფერისტების ოჯახი იმიტომ, რომ მისი შვილი გასამართლებულია აშშ-ში, დაიჭირეს მასობრივად ფულის მოპარვისა და ამ საქმეში მონაწილეობდა რუსული სპეცსამსახურები. ბიტკოინების ფაბრიკამ წაიღო თქვენი დენი. ამიტომ, როდესაც ყოველ ჯერზე იხდით დენის გადასახადს, შეუთვალეთ მოკითხვა ბორია ივანიშვილს, შეუთვალეთ მოკითხვა აფერისტ, მის ჩამოყვანილ რუს ებრაელს, რომელიც რატომღაც საქართველოს მოქალაქე აღმოჩნდა და საქართველოს დაბოლოება აქვს გვარით, მაგრამ...
ნიკა გვარამია: შალელაშვილს?
მიხეილ სააკაშვილი: ხო, საქართველოსთან არაფერი მიმართება არ ქონია“.
შოთა შალელაშვილი: „მიხეილ სააკაშვილმა სიტყვა-სიტყვით აფერისტი და რუსი ებრაელი მიწოდა. პირადად მე, შოთა შალელაშვილს მიმაჩნია და ამას ვაფასებ, როგორც ანტისემიტურ და რასისტულ განცხადებას, რომელიც შეურაცხყოფას მაყენებს არამხოლოდ მე, არამედ საქართველოში მცხოვრებ მთელ ებრაულ საზოგადოებას. ამ სამ სიტყვაში პრაქტიკულად სამი დანაშაული ჩაიდინა. ამ ტიპის შეურაცხყოფაზე ვიწყებ პოლიტიკური კამპანიას და შესაბამის პროცედურას სააკაშვილის წინააღმდეგ. ჩემი რეაქცია იქნება მაქსიმალურად მკაცრი. ჩემმა იურისტებმა დაიწყეს სამართლებრივი პროცედურებისათვის მზადება და ეს განცხადება ბუნებრივია გადაიგზავნება იმ მრავალრიცხოვან ებრაულ ორგანიზაციებში, რომლებიც მთელ მსოფლიოშია განთავსებული. პარალელურად, გადავგზავნით აშშ-ის კონგრესის ადამიანის უფლებების დაცვის კომიტეტში. სააკაშვილის მხრიდან გაჟღერებულ, სიძულვილით განმსჭვალულ, ანტისემიტურ და რასისტულ განცხადებაზე ველი შესაბამის რეაქციას პოლიტიკური ძალების წარმომადგენლების მხრიდან, მედიისა და სამოქალაქო ორგანიზაციების წარმომადგენლებისგან... რაც შეეხება ჩემი შვილის შესახებ, ის მართლაც იყო ეჭვმიტანილი აშშ-ში კიბერთავდასხმაში. იგი არ იმყოფება წინასწარ პატიმრობაში და ველით სასამართლოს გადაწყვეტილებას. ყველა ჩვენი მონაცემებით, ვფიქრობთ, რომ იგი იქნება გამართლებული“.
ნიკა მელია: „თავისთავად უკვე სკანდალია, როდესაც საქართველოს პარლამენტის წევრის უახლოესი ოჯახის წევრი არის ბრალდებული საერთაშორისო დანაშაულში და მხილებული უკვე. ეს არის სკანდალი. ამაზე უნდა გასცეს პასუხები ბატონმა შალელიშვილმა და არა ეცადოს გადაიტანოს აქცენტები სხვადასხვა საკითხებზე“.
დავით მათიკაშვილი: „ჩვენ რომ გვევგონა, რომ მიხეილ სააკაშვილი ვეღარ გაგვაკვირვებდა აბსურდული განცხადებებით, რაც მას ჩვევია, აღმოჩნდა, რომ მან კიდევ ერთხელ გააკვირვა საზოგადოება იმდენად ანტისემიტური და რასისტული რიტორიკით გაჟღენთილი განცხადება იქნა მის მიერ გაჟღერებული, რაც ჩემი აზრით, ვის მიმართაც არ უნდა იყოს ეს, მით უმეტეს პარლამენტის წევრის მიმართ, ეს არის აბსოლუტურად მიუღებელი და დაუშვებელი“.

[bookmark: _Toc516206339]დაპირისპირება გრიგოლ მიქელაძესა და დეპუტატ შოთა შალელაშვილს შორის
18-საათიან „მოამბეში“ ითქვა, რომ დეპუტატ შოთა შალელაშვილს შესაძლოა გრიგოლ მიქელაძემ უჩივლოს. ეს უკანასკნელი ამბობს, რომ 2012 წელს შალელაშვილი მისი ბიზნესპარტნიორი გახდა და  „ისნის სავაჭრო ცენტრში“ დაახლოებით 3,5-მილიონიანი ინვესტიცია განახორციელა. მოგვიანებით, ის ბიზნესიდან გავიდა და მისი კუთვნილი კომპანიიდან საკუთარი ინვესტიციის გარდა, 600 000 ლარი პროცენტის სახით მიიღო, ხოლო 120 000 დოლარი დივიდენდის სახით. მიქელაძის ცნობით, ამჟამად, მისი იურისტები არკვევენ, შალელაშვილის ბიზნესიდან გასვლის რა მიზეზი ჰქონდა და ეს თანხა, რა წარმომავლობის იყო. შალელაშვილს დღეს ამ თემაზე კომენტარი არ გაუკეთებია.
გრიგოლ მიქელაძე: „დღეს ჩემი კომპანიის ადვოკატები იკვლევენ საკითხს, რომ თანხა, რომელიც ჩვენთან იყო შემოსული ხელშეკრულებით, ეს როგორ იყო შემოსული, რა იყო,  ჩვენ რომ სესხი ავიღეთ, რომ ჩავურიცხეთ, ამას ნახულობენ და ვნახავთ ახლა, რამდენად ეს პროკურატურის საკითხია, შეიძლება სამოქალაქო საკითხი იყოს“. 

[bookmark: _Toc516206340]„ქართული მარშის“ ცრემლიანი სასამართლო პროცესი - „რუსთავი 2“-ზე განხორციელებულ თავდასხმაში ბრალდებული 7 პირიდან ორი პატიმრობაში რჩება
„რუსთავი 2“-ის ჟურნალისტებზე თავდასხმაში ბრალდებული „ქართული მარშის“ წარმომადგენლები დღეს მოსამართლეს ემოციურად სთხოვდნენ, არ დაებრუნებინა ისინი საკანში. საბოლოოდ მოსამართლემ 5 ბრალდებული გირაოს სანაცვლოდ გაათავისუფლა, მათ შორის „მარშის“ ერთ-ერთი ლიდერი ლადო სადღობელაშვილი, რომელმაც მოსამართლის წინაშე დაიფიცა, რომ აქციებზე აღარ წავა და დანაშაულს აღარ ჩაიდენს. 4-საათიანი პროცესის დროს სადღობელაშვილს თვალზე ცრემლი რამდენჯერმე მოადგა და მოსამართლეს რამდენჯერმე სთხოვა, რომ ციხეში აღარ გაეშვა. ე.წ. ქართული მარშის ლიდერმა დღეს მოსამართლეს სთხოვა არ გაეზიარებინა მისი ჩვენება, რომელიც „რუსთავი 2“-ზე თავდასხმის საქმეზე მისცა. სადღობელაშვილი ამტკიცებდა, რომ ჩვენების მიცემის დროს ტვინის შერყევა ჰქონდა და ტელევიზიასთან მომხდარი კარგად არ ახსოვდა. ჯგუფურ თავდასხმაში ბრალდებული ე.წ. ქართული მარშის წევრები აცხადებდნენ, რომ ციხეში პოლიტიკური ნიშნით ისხდნენ. ბრალდებულები და მათი უფლებადამცველები ამტკიცებდნენ, რომ განსასჯელის სკამზე მსხდომი ყველა პირი დაზარალებული იყო და მათი პროვოცირება „რუსთავი 2“-ის თანამშრომლებმა მოახდინეს, თუმცა ორი ადვოკატის განცხადება და შუამდგიმლობები ერთი და იგივე ბრალდებულებთან დაკავშირებით იმდენად განსხვავებული იყო, რომ მოსამართლე დაიბნა და უფლებადამცველებს მოუწოდა, კარგად გაერკვიათ, რისი თქმა სურდათ. დღევანდელი პროცესის შემდეგ, წინასწარ პატიმრობაში დარჩა კიდევ 2 ბრალდებული, რომლებსაც გამოძიება მძიმე მუხლებს ედავება. თავად განსასჯელების ემოციური ქცევისა და განცხადებების გარდა, განსაკუთრებულად საინტერესო იყო მათი ადვოკატის კომენტარები, რომელიც ამტკიცებს, რომ 19 მარტს „რუსთავი 2“-ის თანამშრომლებმა ერთმანეთში იჩხუბეს და შემდეგ დასისხლიანებული დავით ერაძის კადრები გააყალბეს. 
ლადო სადღობელაშვილი: „ვფიცავ ღმერთის წინაშე, რომ მომდევნო პერიოდის განმავლობაში მე არაფერს ისეთს არ ჩავიდენ, მე კამერების წინაშე ვაცხადებ, რომ მე ადმინისტრაციულსაც არაფერს არ ჩავიდენ, თუ თქვენ მომცემთ იმის საშუალებას, რომ დღეს ბავშვებს ჩავეხუტო... ძალიან დიდი მადლობა მოსამართლეს, რომ 5 ადამიანი დაგვიხსნა ამ უსამართლო პატიმრობიდან, მაგრამ ბრძოლა არ დამთავრებულა, იმიტომ რო, 2 ჩვენიანი დარჩენილია ჯერ კიდევ უსამართლოდ საპატიმროში. მე ვიმედოვნებ, რომ შემდეგ პროცესზე მაინც იმათ გამოუშვებენ“.
ერთ-ერთი ბრალდებული: „თქვენ წირავთ სტუდენტებს, მამებს იმით, რომ ჩვენ გვიშვებთ ციხეში, იმიტომ რომ ჩვენ არ ვიმსახურებთ ამას“.
ცირა ჯავახიშვილი: „ეს არის დამონტაჟებული, გაყალბებული და მე მაქვს ამის მტკიცებულებები და გაჩვენებთ, რომ ერაძე ადგილზე არ ჩაკეცილა და სისხლი არ მოსდის, როგორც ამას თავის ჩვენებაში იძლევა, მე მაქვს მტკიცებულებები იმისა, რომ „რუსთავი 2“-ის თანამშრომლები ერთმანეთში ჩხუბობდნენ და მერე ერთმანეთს აშველებდნენ“.
სანდრო ბრეგაძე: „იმ დროს, როდესაც ქვეყანაში პრემიერს ბოთლებს ურტყამენ თავში, იმ დროს, როდესაც, ქალბატონს შეურაცხყოფას აყენებენ ქუჩაში და არავინ არ არის ამაზე დასჯილი, აბსოლუტური უსამართლობაა, როდესაც ორი ჩვენი თანამებრძოლი დღეს გამოგონილი ბრალდებით იმყოფება ციხეში. მე უკმაყოფილო ვარ“. 

[bookmark: _Toc516206341]ცვლილებები საქართველოს პარლამენტის რეგლამენტში („ქრონიკა“)
20-საათიან „ქრონიკაში“ გასულ სიუჟეტში ითქვა, რომ საქართველოს პარლამენტის რეგლამენტში შესატანმა ცვლილებებმა საზოგადოებაში კითხვები გააჩინა. პარლამენტის წევრებზე ხელფასის გაცემის ძველი წესით, დეპუტატები იღებდნენ თანამდებობრივ სარგოსა და სადეპუტატო უფლებამოსილების განხორციელების თანხას. საჯარო სამსახურის შესახებ ახალი კანონის მიღების შემდეგ კი ეს ორი კომპონენტი გაერთიანდა და დეპუტატის თანამდებობრივმა სარგომ დაახლოებით 4 624 ლარი შეადგინა. რეგლამენტში ცვლილებების თანახმად, პარლამენტის წევრთა გასამრჯელო კვლავ 4 624 ლარია, თუმცა დოკუმენტში ასევე ვკითხულობთ, რომ დეპუტატს აგრეთვე მიეცემა სადეპუტატო უფლებამოსილების განხორციელების თანხა. რა თანხაზეა საუბარი, სწორედ ამან გაუჩინა საზოგადოების ნაწილს შეკითხვები. პარლამენტის საპროცედურო საკითხთა კომიტეტის თავმჯდომარე განმარტავს, რომ საუბარი არ არის იმ სახელფასო დანამატზე, რასაც პარალამენტარები ადრე იღებდნენ. გიორგი კახიანიას თქმით, მათი ხელფასი უცვლელი რჩება. ახალი რეგლამენტი არაერთ სიახლეს ითვალისწინებს. მათ შორის, ცვლილებაა დროებითი საგამოძიებო კომისიის შექმნის საფუძვლებში. პუნქტი, რომლის თანახმადაც კომისია შესაძლოა სახელმწიფო და საზოგადოებრივი თვალსაზრისით განსაკუთრებით მნიშვნელოვანი საქმეების შესასწავლად შექმნილიყო, რეგლამენტის ახალ ვარიანტში ამოღებულია, თუმაცა კანონპროექტის ავტორი განმარტავს, რომ საზოგადოებითვის მნიშვნელოვან საქმეებზე კომისიის შექმნა მაინც შესაძლებელი იქნება. პარლამენტი რეგლამენტის პროექტზე მუშაობა უცხოელი ექსპერტების ჩართულობით მიმდინარეობდა. ახალი რეგლამენტის პროექტს პარლამენტი, სავარაუდოდ, რიგგარეშე სხდომაზე განიხილავს, საბოლოოდ კი საშემოდგომო სესიაზე დაამტკიცებს.
ლევან ავალიშვილი: „რა იგულისხმება ამ დანამატში, არ ვიცი. შეიძლება ამაში გულისხმობდნენ მაგალითად, ქუთაისში ცხოვრებისთვის არსებულ დანამატს, ან რაღაც ტრანსპორტისთვის არსებულ დანამატს. თუ ამ სადეპუტატო უფელებასმოსილების დანამტში ისინი გულისხმობენ სახელფასო დანამატს, რა თქმა უნდა, არ შეუძლიათ და ეს არ იქნებოდა სწორი ჩანაწერი“.
გიორგი კახიანი: „ეს ჩანაწერი ვერანიარად ვერ იქნება განხილული იმდგავარად, რომ პარლამენტის წევრებმა დამატებით რაიმე სახის დანამატი აიღონ, იმიტომ, რომ კანონი, რომელიც ჩვენ მივიღეთ საჯარო დაწესებულებებში შრომის ანაზღაურების შესახებ, ცალსახად კრძალავს პოლიტიკური თანამდებობის პირთათვის დანამატების აღებას. პარლამენტის წევრებს ექნება კანონით დადგენილი ხელფასი და ეს ხელფასი იქნება იგივე, რაც იყო აქამდე“.
თამარ ჩუგოშვილი: „ჩვენ საგამოძიებო კომისიები, ისევე როგორც სხვა დროებითი კომისიები მაქსიმალურად გავამარტივეთ. საკითხებზე, რომლებზეც პარლამენტი ჩათვლის საჭიროდ, მას შეუძლია, რომ შექმნას საგამოძიებო კომისია. საზედამხედველო საქმიანობის კუთხით ბევრი ძალიან მნიშვნელოვანი კომპონენტი შემოდის. მნიშვნელოვნად ძლიერდება კომიტეტის თანამშრომლობა პირველ რიგში, მთავრობასა და საქართველოს პარლამენტს შორის. ჩვენ გვაქვს ბევრი სხვადასხვა ცვლილება, რომელიც პარლამენტის მუშაობას ბევრად უფრო ხელმისაწვდომს გახდის ჩვენი მოქალაქეებისთვის“.
პოლ სილკი: „რეგლამენტი პასუხობს ახალ კონსტიტუციას. განახლებული წესები და პროცედურები ოპოზიციურ პარტიებს, რომელბიც პარლამენტში არიან, მთელ რიგ შესაძლებლობებს აძლევს. მნიშვნელოვანია საგამოძიებო კომისიის მიმართულებით განხორციელებული ცვლილებები. ვფიქრობ, ასეთი კომისიები პარლამენტში არ უნდა შეიქმნას ხშირად და უნდა გამოიყენებოდეს მხოლოდ განსაკუთრებულ შემთხვევებში“.

[bookmark: _Toc516206342]8 ივნისს თბილისის საკრებულოში IRI-ის კვლევის ავტორებს შეხვდებიან
IRI-ის წარმომადგენლები თბილისის საკრებულოს დეპუტატებს ხვალ მათი კვლევის იმ ნაწილის დეტალურ მონაცემებს გააცნობენ, რომელიც დედაქალაქს ეხება. აღნიშნულთან დაკავშირებით დღეს ფრაქცია „ქართული ოცნების“ სხდომაზე იმსჯელეს. დეპუტატებს კითხვები IRI-ის კვლევის პოლიტიკურ ნაწილზეც აქვთ. ფრაქციის თავმჯდომარის, ბექა დავითულიანის განცხადებით, მნიშვნელოვანია, რომ სწორედ ავტორებისგან მოისმინონ პასუხები იმ ბუნდოვან საკითხებზე, რომელიც ორგანიზაციის ბოლო კვლევას ეხება.
IRI-ის კვლევასთან დაკავშირებით დღეს კომენტარები საქართველოს პარლამენტის დეპუტატებმაც გააკეთეს, როგორც მმართველი პარტიიდან, ისე ოპოზიციიდან.
ბექა დავითულიანი: „ამ კვლევაზე არსებობს ბევრი კითხვა გამომდინარე იქიდან, რომ IRI-იმ უკვე გაასაჯაროვა კვლევის პოლიტიკური ნაწილი, რომელშიც ძალიან ბერვი კითხვაა და არ ასახავს რეალურ სურათს. IRI არის სოლიდური ორგანიზაცია, რომელსაც აქვს წარმომადგენლობა საქართველოში და ვფიქრობთ, რომ ეს წარმომადგენლობა მეტი პასუხისმგებლობით უნდა მიუდგეს მსგავს კვლევებს, გამომდინარე იქიდან, რომ მათ მიმართ არ გაჩნდეს უნდობლობა და ნიჰილიზმი, იმიტომ, რომ ეს არ შედის არც ჩვენს ინტერესებში და არ უნდა შედიოდეს წესით არც იმ ორგანიზაციის ინტერესებში, ვინც მსგავს კვლევებს აქვეყნებს“.
ვატო შაქარაშვილი: „ეს არის ალტერნატიული რეალობის, სხვა საქართველოს შექმნის კიდევ ერთი წარუმატებელი მცდელობა. მათ მიერ გამოქვეყნებულ კვლევაში არსებული უზუსტობები და აცდენები, მე ვფირობ, სოციოლოგიის შეფასების საგანი აღარ არის. იქ მოყვანილი მონაცემები ღიმილის მომგვრელია და ფაქტია, რომ ეს არის წმინდა წყლის პოლიტიკური ლობიზმი“.
მამუკა მდინარაძე: „ჩვენს ქვეყანაში, რატომღაც ტრენდი გახდა ის, რომ საზოგადოებრივი განწყობა არის სხვა და ეს განწყობა აბსოლუტურად არ შეესაბამება ხოლმე კვლევის შედეგებს, რომელიც ჩვენ გვაქვს და ამას აღნიშნავენ ხოლმე კიდევაც საზოგადოების წარმომადგენელები. ეს კვლევაც როგორც, სამწუხაროდ, ბოლოს რამდენიმე და ხშირ შემთხვევაში საზოგადოების განწყობას აბსოლუტურად არ ემთხვევა... პოლიცია უფრო მაღალი რეიტინგის იყო 2012 წლამდე, ვიდრე დღეს, რომ ცესკო უკეთესად მუშობდა და უფრო მაღალი ნდობა ქონდა საზოგადოებაში, ვიდრე დღეს, ასეთი მონაცემებით არის გაჯერებული ეს კვლევა, ამიტომ არ იმსახურებს, არც ჩვენი, არც საზოგადების ნდობას, არცერთი ადამიანი არ მოიძებნება საქართველოში, რომელსაც შეიძლება ასეთი მონაცემების სჯეროდეს“.
ნიკა მელია: „მე ძალიან კმაყოფილი ვარ იმ მონაცემებით, რა მონაცემებიც დაფიქსირდა, თუ ჩემს პირად რეიტინგზე საუბრობთ, მაგრამ ეს  ნაკლებად მადარდებს. საგანგაშო არის ის, რომ ხელისუფლებას დღეს აქვს უფრო ნაკლები მხარდაჭერა, ვიდრე ჯამურად აღებულ ყველა ოპოზიციურ პარტიას. ეს მხარდაჭერა ოპოზიციური პარტიის მიმართ, ამ შემთხვევაში „ნაციონალური მოძრაობის“ მიმართ და მათი წარმომადგნლების მიმართ არის მზარდი. მე ამას ხელშესახებად ვგრძნობ“.
რომან გოცირიძე: „სამი ოპოზიციური პარტიის რეიტინგი უფრო მეტია, ვიდრე „ქართული ოცნების“. დღეს, რომ არჩევნები იყოს, ხელისუფლება იცვლება, ხელისუფლებამ რეალურად დაინახა საკუთარი თავი ამ სარკეში და ახლა უნდათ სარკე დაამტვრიონ ნაცვლად იმისა, რომ თვითონ ცოტა გაილამაზონ სახე“.
ირაკლი აბესაძე: „კონკრეტული ციფრები ამ შემთხვევაში გვიჩვენებს ჩვენ ტენდენციას და საზოგადოების ზოგად განწყობებს, რაც კიდევ ერთხელ გვარწმუნებს, რომ ჩვენ „ევროპული საქართველო“ ვყალიბდებით ერთ-ერთ მთავარ ოპოზიციურ პარტიად. ჩვენ ვართ მთავარი საპარალმენტო ოპოზიციური პარტია. დავით ბაქრაძის პირევლ ადგილზე ყოფნა რეიტინგებში და ზოგადად ჩვენი პარტიული აქტივობები, რა თქმა უნდა, გვაძლევს იმედს, რომ მომავალში ჩვენ გვექნება გაცილებით უკეთესი შედეგი... რეალურად ჩვენ ვხედავთ პოლიციას, რომელიც ვერ ახერხებს კრიმინალთან ეფექტურ გამკლავებას, ასეთ სიტუაციაში გიკვირდეს სამართალდამცავი სისტემის მიმართ მოსახლეობის ნდობის შემცირება, ნამდვილად არის პრობლემისგან გაქცევა“.

ბრიუსელში, ნატოს ახალი შტაბ-ბინა თავდაცვის მინისტერიალს მასპინძლობს. ღონისძიებას საქართველოს თავდაცვის მინისტრიც ესწრება. მას ხვალ ექნება ნატოს გენერალურ მდივანთან, იენს სტოლტენბერგთან გასაუბრების საშუალება, დღეს კი კოლეგებთან ჰქონდა შეხვედრები. მინისტერიალზე განსახილველ საკითხთა შორის განსაკუთრებული ყურადღება ეთმობა ალიანსის თავდაცვისა და შემაკავებელი მექანიზმების გაძლიერებას. ეს არის ბოლო მინისტერიალი, რომელიც ჩრდილოატლანტიკური ალიანსის ივლისის, ბრიუსელის სამიტამდე იმართება. ნატოს ხელმძღვანელობის განცადებით, მოახლოებულ სამიტზე მოკავშირეები კიდევ ერთხელ აღიარებენ საქართველოს მიერ მიღწეულ პროგრესს, თუმცა, კონკრეტულად რა ჩაიწერება დეკლარაციის საბოლოო ტექსტში, ამ ეტაპზე უცნობია.
იენს სტოლტენბერგი: „ჩვენ ვსაუბრობთ სწრაფი რეაგირების ძალების გაზრდაზე, რაზეც შეთანხმება უკვე არსებობს. ჩვენი მიზანია, გვყავდეს სწრაფი რეაგირების ძალები საჭირო ოდენობთ, საჭირო დროს და საჭირო ადგილას. შეხვედრის დღის წესრიგში დგას ტერორიზმთან ბრძოლის საკითხი და ამ პროცესში ჩრდილოატლანტიკური ალიანსის როლი. ასევე, ავღანეთის სამშვიდობო პროცესი, სამშვიდობო მისიის რიცხოვნობისა და დაფინანსების გაზრდა. ასევე, ვიმსჯელებთ ნატო-ევროკავშირის მომავალ ურთიერთობებზეც... დანრწმუნებული ვარ, რომ მოკავშირეები გამოძებნიან გზას, რომლითაც დაფასდება საქართვეელოს მიერ გატარებული რეფორმები, როგორც შეიარაღებულ ძალებში, ისე კანონის უზენაესობის დამკვიდრებისა და კორუფციასთან ბრძოლაში. მე ვერ გეტყვით დაზუსტებით, როგორ მოხდება ეს, თუმცა დარწმუნებული ვარ, რომ მოკავშირეები ამას აუცილებლად გააკეთებენ ივლისის სამიტზე“. 
მიხეილ ჯანელიძე: „ჩვენ აქტიურად ვაწარმოებთ მოლაპრაკებებს, როგორც ნატოსთან, ასევე წევრ ქვეყნებთან და ასევე, ჩვენი მიზანია, რომ სამიტზე საქართველოს პროგრესი დაფიქსირდეს. ჩვენ ძალიან მნიშვნელოვანი ნაბიჯები გადავდგით ნატოსთან ინტეგრაციის პროცესში, დღეს ჩვენ გვაქვს აღიარება, როგორც ყველაზე ღრმა პარტნიორობის მქონე სახელმწიფოსი და დარწმუნებული ვარ, რომ ის პროგრესი ასევე ასახული იქნება ჩვენი წევრობის გზაზე. როგორც მოგეხსენებათ, საქართველო არის ასპირანტი ქვეყანა და დგამს ყველა ნაბიჯს იმისათვის, რომ მიაღწიოს საბოლოო მიზანს ნატოში გაწევრიანების“.
დავით მათიკაშვილი: „საქართველო მოგეხსენებათ ყველაფერს აკეთებს, აკეთებს მაქსიმუმს იმისთვის, რომ დიახ, მალე დადგეს ის დრო, როდესაც საქართველო გახდება ნატოს წევრი და აუცილებლად გახდება. ბუქარესტის სამიტზე მიღებული გადაწყვეტილებით, ეს ყველაფერი იქნა დადასტურებული“. 
კახა გოგოლაშვილი: „სწავლების ცენტრი შეიქმნა ნატოსთან ერთად და ეს მიმართულება კარგად ვითარდება. შეიძლება გაფართოვდეს, შეიძლება მოწოდება იყოს იმისა, რომ ვთქვათ სამხედრო დახმარებაც გაუწიონ, სამხედრო მშენებლობაში მეტი დახმარება გაუწიონ წევრმა სახელმწიფოებმა საქართველოს“. 

21-საათიან „კურიერში“ ითქვა, რომ ერაყის მოქალაქე სტუდენტი, რომელმაც საქართველოში 5 წელი იცხოვრა და ისწავლა, სუს-ის თანამშრომელს ფულის გამოძალვაში ადანაშაულებს. სამედიცინო ფაკულტეტის სტუდენტს საქართველოში დარჩენილი შეყვარებულისა და მეგობრების გამო შიში აქვს, ამიტომ იდენტიფიცირებაზე უარს ამბობს და „კურიერს“ უყვება, რომ სუს-ის თანამშრომელი მას ჯერ თანამშრომლობას სთავაზობდა, შემდეგ კი ფულს სძალავდა. უცხოელი სტუდენტის ბრალდებას სუს-ი უარყოფს. რატომ ვერ ბრუნდება საქართველოში ერაყელი სტუდენტი, ამის შესახებ შსს-ს პოზიცია ბუნდოვანია. კანონის „ი“ ქვეპუნქტი, რაზეც შსს-ს განმარტებაშია საუბარი, არ აკონკრეტებს მიზეზს, რატომ არ უშვებენ ერაყის მოქალაქეს საქართველოში. შსს-ს ბუნდოვანი პასუხის გამო საქართველოს ხელისუფლების პოზიცია გაურკვეველია ერაყელი სტუდენტის ადვოკატისთვის. მან კარდაკარ რამდენიმე უწყება შემოიარა, თუმცა პასუხი ვერსაიდან მიიღო. ერაყელმა მუსტაფამ საქართველოს საზღვრის გადმოკვეთა წელს ორჯერ სცადა - პირველად აპრილში, როდესაც მას აეროპორტის ტერიტორიაზე უთხრეს, რომ მისი ბინადრობის მოწმობა გაუქმებულია და ამიტომ საზღვარს ვერ გადმოკვეთდა. მეორედ 1 თვის წინ, როდესაც ქვეყანაში შემოსვლა უკვე საუდის არაბეთის ვიზით სცადა, მაგრამ ეს მცდელობაც უშედეგო აღმოჩნდა. მუსტაფას ისტორიის შესახებ ინფორმაცია აქვთ „თბილისის ევროპის უნივერსიტეტში“, სადაც ერაყელმა სტუდენტმა რამდენიმე სემესტრი ისწავლა, თუმცა ბოლოს რეგისტრაციის გავლა იმის გამო ვერ მოახერხა, რომ ქვეყანაში აღარ შემოუშვეს და შესაბამისად, დიპლომის გარეშე დარჩა. ამ ინფორმაციას ადასტურებენ უნივერსიტეტში, სადაც ასევე განაცხადეს, რომ ეს არ არის პირველი შემთხვევა და კონკრეტულად ამ სტუდენტის ქვეყანაში არშემოშვების მიზეზი მათთვისაც ბუნდოვანი დარჩა. ერაყის მოქალაქე სტუდენტი საქართველოში დასაბრუნებლად სამართლებრივი ნაბიჯების გადადგმას გეგმავს. მისი ინფორმაციით, ბოლო პერიოდში უარი ქვეყანაში შემოსვლაზე 50-მდე სტუდენტს უთხრეს, თუმცა მიზეზები არც მათთვის განუმარტავთ. 
ერაყელი სტუდენტი: „თავიდან მთხოვდა 50 ლარს, ხანდახან 100 ლარსაც, ბოლოს უკვე 10 ლარზეც ჩამოვიდა და ჩემი უარის გამო მემუქრებოდა, რომ გამაგდებდა ქვეყნიდან და დიპლომის და ყველაფრის გარეშე დავრჩებოდი, დამინგრევდა მომავალს. ასეც მოხდა. მე ვერაფერი გავიგე ჩემი დანაშაული რაშია. ეს ადამიანი ითხოვდა ჩემგან ინფორმაციას უცხოელი სტუდენტების ცხოვრების წესის შესახებ. ჰქონდათ თუ არა კავშირი მათ ტერორისტებთან, ან ინახავდნენ თუ არა ნარკოტიკებს. მაშანტაჟებდა პრობლემების შექმნით და საბოლოოდ შემიქმნა კიდეც. მე არავინ მომისმინა. გამოდის, რომ მუქარა შეასრულა და ყველაფრის გარეშე დამტოვა... მე რომ პრობლემული ადამიანი ვიყო, ასე ვიყვირებდი? მე საქართველო მიყვარს და მინდა მანდ დაბრუნება. მანდ არიან ჩემი მეგობრები და ძალიან ახლო ადამიანები. ეს მე ყველა გზით ვცადე, არავინ მისმენს. სულ ბოლოს მითხრეს, რომ აღარც კი შევეცადო საქართველოში ჩამოსვლას. რატომ, რისთვის, მართლა არ ვიცი. მზად ვარ, ყველას მივმართი დასახმარებლად. გთხოვთ, დამეხმარეთ“.
შსს: „აღნიშნულ მოქალაქეს უარი ეთქვა უცხოელთა და მოქალაქეობის არმქონე პირთა სამართლებრივი მდგომარეობის შესახებ საქართველოს კანონის მე-11 მუხლის „ი“ ქვეპუნქტის საფუძველზე“.
მაია ხელაძე: „იუსტიციის სამინისტროს დეპარტამენტმა, როდესაც მას შეუწყვიტა ბინადრობის ნებართვა, ვალდებული იყო ეცნობებინა მისთვის ამ ბინადრობის ნებართვის გაუქმების შესახებ, თუმცა აღნიშნული არ მომხდარა, რა ინფორმაციასაც მე ვფლობ“.
მაია ადვაძე: „ყოველთვის ზუსტად არ ხდება ინფორმაციის მიღება საზღვარზე, რის გამო ხდება სტუდენტის გაბრუნება ხოლმე. არის ობიექტური მიზეზები, რომლებსაც ზოგჯერ ვერ დავეთანხმეთ ჩვენ და შესაბამისად, რეგულაციები შევცვალეთ, რომ ასეთი პრეცენდენტები აღარ მომხდარიყო, მაგრამ ყოველთვის ასე გამჭვირვალე არ იყო ხოლმე ეს პროცედურები საზღვრიდან გაბრუნების“. 

თბილისის საქალაქო სასამართლომ ჩათვალა, რომ იუსტიციის უმაღლესმა საბჭომ სწორი გადაწყვეტილება მიიღო, როდესაც ანა დოლიძე მოსამართლეთა უვადოდ დანიშვნის პროცესს ჩამოაშორა და ის კანდიდატებთან გასაუბრებას ააცილა. სასამართლოს დღევანდელ გადაწყვეტილებას არ ეთანხმება თავად ანა დოლიძე და აპირებს, ის სააპელაციო ინსტანციაში გაასაჩივროს. მის ინტერესებს  სასამართლოში „ახალგაზრდა იურისტთა ასოციაცია“ იცავს, სადაც მიიჩნევენ, რომ გასაუბრების დროს კანდიდატების მხრიდან გასაუბრებაზე იუსტიციის საბჭოს კონკრეტული წევრების აცილება სხვა არაფერია, თუ არა ცენზურის მცდელობა. საბჭოში ანა დოლიძის ერთადერთი თანამოაზრე, ნაზი ჯანეზაშვილი ამბობს, რომ აცილების პრაქტიკა ბუნდოვანია და იუსტიციის საბჭო ხშირად ორმაგი სტანდარტებით მოქმედებს. მესამე სექტორის ნაწილმა ეჭვი მოსამართლის დამოუკიდებლობაშიც შეიტანა. იუსტიციის უმაღლეს საბჭოში კი აცხადებენ, რომ ანა დოლიძეს პოლიტიკური მიზნები ამოძრავებს. 
ანა დოლიძე: „აცილებების ეს კასკადი და საბჭოს პოზიცია ქმნის ძალიან საშიშ ტენდენციას, რომ ნებისმიერი ფაქტორით, ნებისმიერი ზოგადი განცხადებისთვის, შეიძლება საკუთარი ფუნქციების განხორციელებაში ხელი შეეშალოს საბჭოს წევრს. ბუნებრივია ამ ტენდენციას ჩვენ უნდა ვებრძოლოთ. სამართლიანი სასამართლოსთვის ბრძოლა არც ამ პროცესით დაწყებულა და არც დამთავრდება. რა თქმა უნდა, ვაპირებ ამის გასაჩივრებას. ეს პოზიციაა, რომელიც არის რეალურად საბჭოს წევრებზე ცენზურის დაწესების მცდელობა. არის კიდე ერთი კენჭი დადებული იმ მიმართუელბით, რომ დავინახოთ, რომ საბჭო არის მძიმე მდგომარეობაში, ის იბრძვის რაღაცნაირად, რომ ჩამოიცილოს რაიმე ტიპის კრიტიკული, განსხვავებული აზრი“. 
სულხან სალაძე: „ეს არის მცდელობა, რომ იუსტიციის საბჭოში არსებული ის წევრები, რომლებიც გამოირჩევიან კრიტიკული შეფასებებით, რომლებიც ღიად საუბრობენ სისტემაში არსებული პეობლემების შესახებ, ამ წევრების მიმართ, ეს იყოს ცენზურის დაწესების მცდელობა იმიტომ, რომ ამ წევრებმა მომავალში მსგავსი ტიპის განცხადებები არ გააკეთონ. დიახ, ჩვენ ვფიქრობთ, რომ ეს გადაწყვეტილება ვერ უძლებს ვერანაირ კრიტიკას, ვინაიდან თავად ის განცხადებები და შეფასებები, რასაც ანა დოლიძე აკეთებდა, არ ეხებოდა არც ერთ კონკრეტულ პირს. მოპასუხე მხარეს არ  დაუსახელებია არცერთი კონკრეტული სახელი და გვარი, ვისთან მიმართებაშიც ანა დოლიძემ  გააკეთა კონკრეტული შეფასება, ეს იყო ზოგადი შეფასება და ზოგადი განცხადება“.
ნაზი ჯანეზაშვილი: „ერთ-ერთმა მოსამართლემ, რომელიც არის იმ საქმეზე, სადაც გიორგი მიქაუტაძე არის დაზარალებული და ერთ-ერთი მხარე, ბუნებრივია, აცილების საკითხი არ დააყენა და გასაუბრებაზე გიორგი მიქაუტაძე ამ მოსამართლესთან მიმართებაში ესწრებოდა და ეს ვიდეოჩანაწერი, ბუნებრივია, მაქვს. თუმცა ამავე მოსამართლემ აცილება დააყენა ანასთან მიმართებაში და ეს არის ერთგვარი სასაცილო შემთხვევაც კი, რომ, როგორ განმარტავენ მოსამართლეები აცილების თემას, როდესაც მართლა არსებობს ინტერესთა კონფლიქტი, არ აიცილეს ის წევრი, მაგრამ, როდესაც არ არსებობდა არანაირი საფუძველი, ამ შემთხვევაში აიცილეს“.
გია გვილავა: „აქ არის კლანი ნამდვილად. ეს ჯგუფი ყოველთვის საკუთარ სუბიექტურ ინტერესებს იცავს და ვერ იტანს განსხვავებულ აზრს, მით უმეტეს, სისტემის შიგნით. დღეს არსებული მდგომარეობა, რომელიც გამოიხატება იმაში, რომ საბჭოში არსებული უკონტროლო ძალაუფლება, ზოგიერთი ადამიანის არაფორმალური გავლენა დამღუპველია და ძალიან სარისკოა სისტემის განვითარებისთვის და ნებისმიერ დროს ამან შეიძლება, გამოუსწორებელი შედეგი დააყენოს“.
მარიამ მხატვარი: „არ უნდა დაგვავიწყდეს ის, რომ ის მოსამართლე, რომელიც დღეს განიხილავდა ამ დავას, თავად იუსტიციის უმაღლესი საბჭოს მიერ არის დანიშნული. იუსტიციის უმაღლეს საბჭოს აქვს ბერკეტები, შესაბამისი უფლებამოსილებები ამ მოსამართლის წინააღმდეგ, შესაბამისად, შეიძლება ითქვას, რომ დღეს მოსამართლემ ამ გამოწვევას, რომ მიუკერძოებლად განეხილა აღნიშნული დავა, ვერ უპასუხა“. 
თამთა კახიძე: „ეს არ არის პირველი შემთხვევა, როცა განსხვავებული აზრი იდევნება საბჭოდან და საბჭო მუდმივად ცდილობს, რომ განსხვავებული აზრის მქონე საბჭოს არამოსამართლე წევრები, ეს მხოლოდ ანა დოლიძეს არ ეხება, გარკვეული მეთოდებით დაუპირისპირდნენ ხოლმე და მათ საკმაოდ არაჯანსაღ გარემოში უწევთ ხოლმე მუშაობა. მსგავსი ტიპის კრიტიკის აკრძალვა ამ შემთხვევაში შესაძლებელია საფრთხის შემცველი იყოს და მსუსხავი ეფექტი ჰქონდეს შემდეგ მდგომარეობაზეც“.
დიმიტრი გვრიტიშვილი: „მანამ, სანამ მოსამართლეებთან გასაუბრებები დაიწყებოდა, ანა დოლიძემ საკუთარ ფეისბუკ გვერდზე გაავრცელა საჯაროდ ვიდეო, რომელშიც იგი საზოგადოებას მიმართავდა და მოუწოდებდა, რომ დარაზმულიყვნენ, რათა 2012 წლამდე სისტემაში მომუშავე მოსამართლეები, რომლებიც იხილავდნენ სისხლის და ადმინისტრაციულ საქმეებს, ისინი განდევნილი ყოფილიყვნენ სისტემიდან. მან ასევე გაავრცელა განცხადება, საიდანაც ისაუბრა ე.წ. ადეიშვილის ნარჩენებზე, რომლისგანაც სისტემა უნდა გაიწმინოდს. ანუ ამ ყველაფრის ერთობლიობით შეიქმნა მოცემულობა, როდესაც საბჭოს ერთ-ერთმა წევრმა, რომელიც უნდა ყოფილიყო ობიექტური და მიუკერძოებელი შემფასებელი მოსამართლეების კანდიდატების, წინასწარ გამოავლინა უარყოფითი დამოკიდებულება მოსამართლეების მიმართ“.

სტატისტიკის ეროვნული სამსახურის მონაცემების მიხედვით, მცირე და საშუალო ბიზნესსაწარმოების ბრუნვა 20%-ითაა გაზრდილი. ამასთან დაკავშირებით დღეს ეკონომიკის მინისტრმა, დიმიტრი ქუმსიშვილმა ისაუბრა. აღნიშნულ მონაცემებს საპარლამენტო უმრავლესობის წევრებიც გამოეხმაურნენ. დეპუტატებს მიაჩნიათ, რომ ეკონომიკური ზრდის ტემპი სწორ პოლიტიკას უკავშირდება და ისინი იმედოვნებენ, რომ მსგავსი ტენდენცია მომავალშიც შენარჩუნდება.
დიმიტრი ქუმსიშვილი: „გაზრდილია მცირე და საშუალო საწარმოების ბრუნვა 20%-ით, მათ შორის, საშუალო საწარმოების ბრუნვა, გაიზარდა 20,5%-ით, ხოლო მცირე ზომის საწარმოების ბრუნვა გაიზარდა 19, 6%-ით. 2018 პირველ კვარტალში სამუშაო ადგილების რაოდენობა 5,3%-ით გაიზარდა, ხოლო, მათ შორის, დაქირავებული სამუშაო ადგილების რაოდენობა გაიზარდა 5,7%-ით და შესაბამისად, შეადგინა 637 000 სამუშაო ადგილი და 603 000 დასაქმებული“.
რომან კაკულია: „სახელმწიფოს მიერ განხორციელებული გარკვეული ღონისძიებები, რომლებიც მოლოდინი იყო, რომ მყისიერად ელოდა ადამიანები შედეგებს, მაგრამ სწორედ ესტონური მოდელის თემა, სხვადასხვა მხარდაჭერის პროგრამები, რომლებიც არსებული ბიზნესების შემდგომ გაფართოებას და რეინვესტირებას უწყობდა ხელს, გარკვეულწილად მან მოიტანა შედეგები. ასევე, ის, რომ ტურიზმი არის მზარდი და მთელი რიგი მომსახურებები და სასტუმროს ბიზნესი, მაგალითად, სხვადასხვა მომსახურებები იზრდება და მზარდი ტურისტების რაოდენობა არის, ესეც ქმნის გარკვეულწილად დამატებით სამუშაო ადგილებს და არის დადებითი ტენდენცია. საგარანტიო ფონდზე მინდა გავამახვილო ყურადღება, საკრედიტო-საგარანტიო ფონდზე, რომელიც მთავრობის ინიციატივაა, რომელიც მიმართულია სწორედ ამ ადამიანებისკენ, რომელთაც არსებული ბიზნესებში ჩართულობის შესაძლებლობა გარკვეულწილად შეზღუდული აქვთ და მე ვფიქრობ, რომ ეს ტენდენციაც უფრო გააძლიერებს დასაქმების შესაძლებლობებს“.
ლევან კობერიძე: „2018 წლის პირველ კვარტალში, შესაბამის პერიოდთან შედარებით, გაზრდილი არის კერძო სექტორში დასაქმებულთა რაოდენობა 5,7%-ით, რაც მნიშვნელოვანწილად უკავშირდება, ერთი მხრივ, იმ სწორ ეკონომიკურ და ფისკალურ პოლიტიკას, წარმოებულს ხელისუფლების მიერ, მეორე მხრივ, ბიზნესის აქტიურობას. საზომად თუ გვექნება ჩვენ გასული წლის პირველი კვარტალი, რაც ასეთი მეთოდოლოგიით გამოაქვეყნა საქსტატმა, ნამდვილად არის ზრდა და საკმაოდ მაღალი ზრდაა. განსაკუთრებით, ყურადღება მე მინდა, მივაპყრო მცირე და საშუალო ბიზნესის გამომუშავების ზრდაზეც და ბრუნვის შემთხვევაშიც. ბრუნვა არის გაზრდილი, დაახლოებით, 20%-ით, ხოლო გამომუშავება, დაახლოებით, 17%-ის ფარგლებში. ეს საკმაოდ კარგია და მეტყველებს იმაზე, რომ საშუალო ფენა საზოგადოებაში არის ზრდადი“.

[bookmark: _Toc516206347]7-დღიანი პაუზის შემდეგ ენგურჰესი სრული დატვირთვით ამუშავდა („ქრონიკა“)
20-საათიან „ქრონიკაში“ გასულ სიუჟეტში აჩვენეს ექსკლუზიური კადრები, რომელიც აფხაზეთში, ენგურჰესის იმ ტერიტორიაზეა გადაღებული, სადაც, რამდენიმე დღის წინ წყალი შევარდა და რის შედეგადაც ჰიდროელექტროსადგური ავარიულად გაითიშა. აღინიშნა, რომ 7-დღიანი პაუზის შემდეგ, ქვეყნის მთავარი ელექტროსადგური უკვე სრული დატვირთვით ამუშავდა. ავარიის გამო, პარალიზებული იყო ყველა ძირითადი აგრეგატი. გათიშვის მიზეზი, სატურბინე მილის დაზიანება გახდა. ტექნიკური ინსპექტორის, გია ხუბუას განმარტებით, ამ დროისთვის პრობლემა აღმოფხვრილია და ჰესი ჩვეულ რეჟიმში მუშაობს. ადგილზე ამბობენ, რომ ავარიული გათიშვის შედეგად ტექნიკურ-მატერიალური ზარალი მინიმალურია, თუმცა იმ პერიოდში, როცა ელექტროსადგური ელექტროენერგიას ვერ გამოიმუშავებდა, ჰესი შემოსავლების გარეშე დარჩა. როგორც სიუჟეტში ითქვა, ჰესი ამუშავდა, თუმცა წინ რეაბილიტაციის გრძელი პროცესია, რომლის დასაწყებად საქართველოს ხელისუფლებასთან ერთად დე ფაქტო ხელისუფლების თანხმობაცაა საჭირო. მოლაპარაკებები უკვე დაწყებულია. ის, რომ ჰესი დღეს სრული დატვირთვით მუშაობს, ქვეყნის ეკონომიკის მინისტრიც ადასტურებს. მისი ინფორმაციით, მასშტაბური რეაბილიტაცია 2019  წელს დაიწყება, რის გამოც ელექტროსადგური 3 თვით გაითიშება.
გია ხუბუა: „რამდენიმე წამში დიაფარა იქურობა წყლით. როგორც შემდეგ გაირკვა, გასკდა სატურბინო წყალსადენის დასაცლელი 300-მილიმეტრიანი მილი, რომელიც მხოლოდ არის მიერთებული ამ დიდ მილთან და მუდმივად არის წნევის ქვეშ. ჩვენ ამ მილს არ განვიხილავდით როგორც რისკფაქტორს, ავარიის წყაროს იმიტომ, რომ პროექტით ეს მილი ჩამონტაჟებული არის, ჩაბეტონებულია კლდეში“.
ალექსანდრე ახვლედიანი: „მთელი პასუხისმგბელობით ვაცხადებ, რომ დღესდღეობით ენგურჰესი ჩვეულებრივ რეჟიმში მუშაობს. ის აბსოლუტურად გამართულია, ხოლო რაც შეეხება სხვადასხვა ტიპის სამუშაოებს, რომლიც მანამდეც იყო და დღესაც გრძელდება, ის ბუნებრივია გაგრძელდება“.
ჯონი ჭანია: „ცხადია, როდესაც ენგური გაჩერებული იქნება სამი თვის პერიოდში, გვირაბის სარეაბილიტაციო პერიოდში, ამ შემთვევაში მოსაძიებელი იქნება, როგორც საქართველოსთვის, ასევე აფხაზეთის ელექტრომომარაგებისთვის წყარო“.
დიმიტრი ქუმსიშვილი: „მუდმივად ტარდება ეს სამუშაოები, მათ შორის დონორი ორგანიზაციების მხარდაჭერით. 2019 წლის დასაწყისში ენგურჰესი 3 თვით გაჩერდება და შესაბამისად, ჩატარდება ძალიან მნიშვნელოვანი სამუშაოები და ეს გეგმა არის აბსოლუტურად გამჭვირვალე, შეთანხმებული“.

„კურიერის“ დღის პირველ ნახევარში გასულ გამოშვებებში ითქვა, რომ ბიძინა ივანიშვილის მორიგი გიგანტური ხის მოგზაურობის გამო, სამეგრელოს რამდენიმე სოფელი კვლავ პარალიზებული იყო. აღინიშნა, რომ ამჯერად მუხა სოფელ დიდინეძიდან დარჩელის ცენტრამდე გადაიტანეს. ტრანსპორტირებისთვის სპეციალურად დაიგო 6-კილომეტრიანი გზა, რაც ადგილობრივ მთავრობას რამდენიმე ათასი ლარი დაუჯდა. ხის გადატანისას გაიკაფა გზის მიმდებარედ მდებარე ხის ტოტები და ჩაიხსნა ელექტოგადამცემი ხაზები, რის შედეგადაც, რამდენიმე სოფელი დროებით ელექტროენერგიის გარეშე დარჩა.

საქართველოს კულტურისა და სპორტის მინისტრმა დასრულებულ და ჯერ კიდევ მიმდინარე ინფრასტრუქტურულ პროექტებზე ისაუბრა. მისი თქმით, სამინისტრომ სამუშაოები 2017 წელს დაიწყო და ამ დრომდე მიმდინარეობს, რამდენიმე ათეული შენობის მასშტაბური რეაბილიტაცია. მათ შორის, სრული რეაბილიტაცია ჩაუტარდა შოთა რუსთაველის სახელობის თეატრისა და კინოს უნივერსიტეტის I კორპუსს. მიხეილ გიორგაძემ საკუთარ ანგარიშში წარმოადგინა თბილისის აპოლონ ქუთათელაძის სახელობის სახელმწიფო სამხატვრო აკადემიის ისტორიული შენობის რეაბილიტაციის პროექტი. მისი თქმით, ახალი შენობა ექნება თბილისის ვასო აბაშიძის სახელობის მუსიკისა და დრამის თეატრსაც. მიხეილ გიორგაძე აცხადებს, რომ კულტურისა და სპორტის სამინისტროს ფინანსური მხარდაჭერით, ასევე უმჯობესდება ინფრასტრუქტურული პრობლემები თბილისისა და რეგიონების 20 თეატრში. მიმდინარეობს სპორტული ინფრასტრუქტურის მოწყობაც.
მიხეილ გიორგაძე: „გადაუჭარბებლად უპრეცენდენტო მასშტაბის სარეაბილიტაციო ინფრასტრუქტურული პროგრამა დავიწყეთ. უნდა გითხრათ, რომ იმ დროისთვის სკეპტიციზმი ძალიან ბევრი იყო ამ მიმართულებით, 1-ელ რიგში, იმ პოტენციურ ბენეფიციარების მხრიდან, ვისი მდგომარეობაც უნდა გაუმჯობესებულიყო. თუმცა, იმ რესურსების მობილიზების ფონზე, რაც სამინისტრომ შეძლო, ვფიქრობ, საკმაოდ შთამბეჭდავი შედეგები გვაქვს“.
მარიამ ჯაში: „18 მუზეუმის, 20 თეატრის სრული რეაბილიტაცია და რეკონსტრუქცია განხორციელდა უკვე, ან მიმდინარეობს. განსაკუთრებით მინდა აღვნიშნო შოთა რუსთაველის თეატრისა და კინოს უნივერსიტეტის  და აპოლონ ქუთათელაძის სახელობის სამხატვრო აკადემიის სარეაბილიტაციო სამუშაოები, რომელსაც ასევე ვეწვიეთ მინისტრთან ერთად. მსგავსი მასშტაბის პროექტები, ბოლო 25 წლის მანძილზე არ განხორციელებულა“. 
ეკა მაზმიშვილი: „თუ არა ეს პროექტები, განვითარების შანსებიც მცირდება, რა თქმა უნდა, იმიტომ, რომ ძალიან ბევრი შენობაა, რომელსაც სჭირდება დახმარება. ამ შენობებში დიდი შინაარსი დევს, ძალიან დიდი მომავალი აქვს. ანუ სიცოცხლეა ეს ახლი შენობები, მათი განახლება, ან აშენება სიცოცხლეა და გაძლევს იმედს, რომ უბრალოდ ისე აღარ არის ქვეყანა და რაღაცა შანსი აქვს, რომ გახდეს აბსოლუტურად მოწინავე“.

[bookmark: _Toc516206350]საქართველოს გარემოს დაცვისა და სოფლის მეურნეობის მინისტრმა კონფერენცია „GLOBAL G.A.P“ გახსნა
გარემოს დაცვისა და სოფლის მეურნეობის მინისტრმა ლევან დავითაშვილმა კონფერენცია „GLOBAL G.A.P“ გახსნა. ღონისძიებაზე ფერმერული მეურნეობების წარმომადგენლებმა სასოფლო-სამეურნეო წარმოების სანიმუშო პრაქტიკის სტანდარტის შესახებ ამომწურავი ინფორმაცია მიიღეს. ლევან დავითაშვილის განცხადებით, კონსოლიდირებული სამინისტროს ფარგლებში, სტანდარტის პოპულარიზაციაზე მუშაობა მოქნილი და ეფექტიანი იქნება, რადგან სამინისტროს ხედვა, გარემოზე ზემოქმედების მიმართ პასუხისმგებელი და მდგრადი სოფლის მეურნეობის განვითარება წარმოადგენს. როგორც გარემოს დაცვისა და სოფლის მეურნეობის მინისტრმა კონფერენციაზე სიტყვით გამოსვლისას განაცხადა, მნიშვნელოვანია მაღალი ღირებულების ბაზრებზე წვდომა და ქართული პროდუქციის სანდოობის ზრდა. სწორედ ამ მიმართულებით, GLOBAL G.A.P-ის, იგივე სასოფლო-სამეურნეო წარმოების სანიმუშო პრაქტიკის სტანდარტის პოპულარიზაციის სრულ მხარდაჭერას განსაკუთრებული მნიშვნელობა ენიჭება. 
ლევან დავითაშვილი: „ძალიან მნიშვნელოვანია, რომ ქართულ პროდუქციას ჰქონდეს საიმედოობა და ეს საიმედოობა დადასტურებული იყოს საერთაშორისო ორგანიზაციების მიერ. ასეთია ერთ-ერთი ძალიან მნიშვნელოვანი და ავტორიტეტული გლობალ ტიპის სტანდარტი და ჩვენ ყველანაირად ვცდილობთ, რომ ასეთი სტანდარტის დანერგვას გავუწიოთ პოპულარიზაცია. ამიტომ გარემოს დაცვისა და სოფლის მეურნეობის სამინისტრო ასეთ ინიციატივებს ყოველთვის მიესალმება“.
ენრიკე ურიბე: „ვფიქრობ, ეს ღონისძიება განსაკუთრებით მნიშვნელოვანია. დღეს ყველა დაინტერესებული მხარე ერთ სივრცეშია წარმოდგენილი. ჩვენ ერთად ვისაუბრებთ სასოფლო-სამეურნეო წარმოების სანიმუშო პრაქტიკის სტანდარტის მნიშვნელობის და წარმოებაში მისი დანერგვის შესახებ. ვფიქრობ, დღეს მიღებული ინფორმაცია მწარმოებლებს და ფერმერებს დაეხმარებათ პრაქტიკის გაუმჯობესებაში და ახალი ბაზრების მოძიებაში“.

[bookmark: _Toc516206351]საპარლამენტო ღია მმართველობის სამოქმედო გეგმის შესახებ კონფერენციას დეპუტატები და მესამე სექტორის წარმომადგენლები დაესწრნენ
მოქალაქეების წინაშე ანგარიშვალდებულების გაზრდა და მთავრობის საქმიანობაზე საპარლამენტო კონტროლის დახვეწა - ეს საპარლამენტო ღიაობის სამოქმედო გეგმის მთავარი ნაწილი იქნება. პარლამენტს ეს ვალდებულება, როგორც ღია მმართველობის წევრ ქვეყანას აქვს აღებული. არასამთავრობოებთან ერთად დღეს პარლამენტის წევრებმა იმაზე იმსჯელეს, თუ როგორ უნდა შესრულდეს ეს მიზნები მომდევნო ორი წლის განმავლობაში.
ირინა ფრუიძე: „თითოეულ კანონპროექტზე მოქალაქეს გაუჩნდა კომენტარის გაკეთების ფუნქცია და ასევე, პარლამენტს გაუჩნდა ვალდებულება, რომ ამ კომენტარებზე უკუკავშირი მოახდინოს. ასევე, პეტიციების ელექტრონულად წარდგენის საშუალება გაჩნდა მეორე სამოქმედო გეგმის ფარგლებში. ასევე, ვიმუშავეთ ახალ ვებგვერდზე და საქართველოს პარლამენტს ექნება სრულიად ახალი, თანამედროვე სტანდარტების ვებგვერდი და სხვა მრავალი აქტივობა, რომელიც ხელს უწყობს პარლამენტის ღიაობას და საზოგადოების უფრო აქტიურ ჩართულობას“.
გიორგი კლდიაშვილი: „აქ არის საკმაოდ ამბიციური და კარგი ვალდებულებები, რომლებიც პასუხობს, ღია მმართველობის პარტნიორობის ანუ „ოჯიპის“ ძირითად პრინციპებს, რაც არის გამჭვირვალობა, ინფორმაციის ხელმისაწვდომობა, მოქალაქეების ჩართულობა, ტექნოლოგიების და ინოვაციების ხელშეწყობა. ვალდებულებები განსაკუთრებით მნიშვნელოვანია ისეთ  საკითხებზე, როგორიც არის უფრო აქტიურად ინფორმაციის გამოქვეყნება“.

[bookmark: _Toc516206352]სუს-ის ტექნოლოგიური ინოვაციებისა და სწავლების ცენტრში ბირთვული და რადიაციული კონტროლის საკითხებზე აღმოსავლეთ ევროპის რეგიონული სწავლება გაიმართა
სწავლების სცენარები ორიენტირებული იყო ბირთვული და რადიოაქტიური მასალების კონტრაბანდის პრევენციაზე. მონაწილე ქვეყნების წარმომადგენლებს შესაძლებლობა ქონდათ შეემოწმებინათ ბირთვული და რადიული მასალების გამოვლენის კუთხით არსებული თანამედროვე რესურსები და გამოწვევები.
დავით მახარაძე: „სუს-მა პარტნიორებთან ერთად განახორციელა რადიაციის აღმოჩენასთან დაკავშირებული სწავლება. წვრთნები განხორციელდა ოპერატიულ-ტექნიკური სააგენტოს ტენოლოგიური ინოვაციებისა და სწავლების ცენტრში. სცენარები მოიცავდა სრულ კომპლექსურ ღონისძიებებს ბირთვული, რადიაციული უსაფრთხოების საკითხებზე. ჩვენი შეფასებით, მონაწილე ქვეყნებმა დავალებას წარმატებით გაართვეს თავი“.
ჯეფ ლაფორტუნი: „ჩვენ გვქონდა 2 წარმატებული სიმულაციური წვრთნა და უნდა გაითვალისწინოთ, რომ ეს არის უნიკალური წვრთნები, რომლისთვისაც შერჩეულია რამდენიმე ქვეყანა, ისინი მუშაობენ ერთობლივად, როგორც გუნდები და არა როგორც ცლკეული ქვეყნები, ისინი ერთმანეთს უზიარებენ გამოცდილებას, მიგნებებს და ინფორმაციას. სწავლება, რომელიც დღეს გვქონდა იყო უაღესად წარმატებული ურთიერთთანამშრომლობის, ინფორმაციის გაზიარების და ჰარმონიზციის თვალსაზრისით“.
კურტის ბრიჯეი ლაჯაკი: „სუს-მა უმთავრესი და უმნიშვნელოვანესი როლი შეასრულა სწავლების კოორდინაციის პროცესში, გუნდმა არა მხლოდ აღჭურვილობის უზურუნველყოფა მოახდინა, არამედ გაგვიწიეს კონსულტაციები სცენარის შემუშავების პროცესში და ზრუნავდნენ მონაწილეებზე, ასევე უზურუნველყოფდნენ ინფრასტრუქტურას, რომელიც გამორჩეულია, მათ გარეშე ჩვენ ამას ვერ განვახორციელებდით“.

[bookmark: _Toc516206353]შოთა ხაბარელის განცხადებით, ძიუდოს ფედერაციაში დავით ქევხიშვილის წასვლის შემდეგ არაფერი შეცვლილა
შოთა ხაბარელი ამბობს, რომ საქართველოს ძიუდოს ფედერაციაში კვლავ მუშაობენ ის ადამიანები, რომლებიც ყოფილი პრეზიდენტისა და მისი გუნდის ინტერესებს ატარებენ. დეპუტატი მოუწოდებს შესაბამის უწყებებს, კონკრეტულად კი სპორტის სამინისტროს, რომ აღნიშნული პრობლემა უმოკლეს დროში გადაჭრას. შოთა ხაბარელის აზრით, თავდაპირველად საჭიროა შეიქმნას საორგანიზაციო კომიტეტი, რომლის შექმნიდან ერთ თვეში რიგგარეშე ყრილობა უნდა გაიმართოს. შოთა ხაბარელის ფედერაციის აღმასკომიდან შესაძლო გარიცხვის საკითხის სპორტის მინისტრი და პარლამენტის სპორტის კომიტეტის თავმჯდომარე გამოეხმაურნენ.
შოთა ხაბარელი: „ფაქტობრივად არაფერი არ შეცვლილა, წავიდა ქევხიშვილი, მაგრამ დარჩა იგივე ხალხი, ვინც ამ პროცესებს უწყობდა ხელს. უფრო უარეს ჭრილში გადავედით, უფრო რევანშისტული რაღაცეები ხდება, ეს უფრო ცუდ პროცესებამდე მიგვიყვანს. გამოსავალი აქ არის ერთი, რომ შესაბამისმა უწყებებმა მიიღონ გადაწყვეტილება, ამის ბერკეტი არსებობს“.
მიხეილ გიორგაძე: „ბატონი შოთა არ გაურიცხავთ აღმასკომიდან. რამდენადაც ჩემთვის ცნობილია, ეს საკითხი აღმასკომის გადაწყვეტილებით თითქოს უნდა ყოფილიყო განხილული, მაგრამ  ჩემი ინფორმაციით, გარიცხვის გადაწყვეტილება მიღებული არ არის. შესაბამისად, მე ვფიქრობ, ამ საკითხთან დაკავშირებით კონსულტაციები გვექნება ფედერაციასთან“. 
მიხეილ  ყაველაშვილი: „ამ თემაზე ალბათ თვითონ ძიუდოს ფედერაციის ფორმატში შეიძლება იკითხოთ. უშუალოდ ეს არ ეხება ჩვენ კომიტეტს და პარლამენტს. აღმასკომის წევრია და ეს შიგნით სასაუბროა. მიწევს ერთი და იმავეს გამეორება, რომ ყველა ჩვენგანმა, მიუხედავად დამსახურების, წარმატებისა და ა.შ., თითოეულმა ჩვენგანმა უნდა გავითავისოთ და გავიაზროთ, რომ არსებობს  წესები და არსებობს ვალდებულებები და კეთილი ვინებოთ და ყველამ პატივი ვცეთ ამ წესებსა და ვალდებულებებს“.

[bookmark: _Toc516206354]აჭარის უმაღლესი საბჭოს წევრი გია აბულაძე მოითხოვს, რომ ბათუმის ნაპირსამაგრი სამუშაოები აუდიტის სამსახურმა და პროკურატურამ შეისწავლოს
„კურიერის“ დღის გამოშვებებში ითქვა, რომ აჭარის უმაღლესი საბჭოს წევრი „ნაციონალური მოძრაობიდან“, გია აბულაძე ითხოვს, რომ ბათუმის ნაპირსამაგრი სამუშაოების პროექტი აუდიტის სამსახურმა და პროკურატურამ შეისწავლოს. მისი თქმით, სამუშაოები დარღვევებით მიმდინარეობს და კორუფციაზე აკეთებს აქცენტს. აბულაძის მტკიცებით, ხელისუფლება ცდილობს პროექტისთვის გამოყოფილი 30 მილიონი ლარის დიდი ნაწილი ისე დახარჯოს, რომ მისი დეკლარირება არ გააკეთოს. მისი განცხადებით, კონტრაქტების დიდი ნაწილი საიდუმლოა. დეპუტატის თქმით, ნაპირსამაგრი სამუშაოსთვის გაფორმებული დოკუმენტი უნდა გასაჯაროვდეს.
გია აბულაძე: „ჩვენ მოვითხოვთ, როგორც სახელმწიფო შესყიდვის ხელშეკრულების გასაჯაროვებას, ასევე პროექტის საბოლოო ვერსიის გასაჯაროვებას, თუმცა ყოველი წერილის გაგზავნისას ჩვენ ვღებულობთ პასუხს, რომ მიმდინარეობს ცვლილებები და საბოლოო პროექტი არ გაგვაჩნია და საზოგადოებამ არ იცის არც  ხარჯთაღრიცხვა, თუ რა ჯდება ამ სამუშაოების შესრულება. ჩვენ ვიცით, რომ 30 მილიონი იხარჯება, მაგრამ როგორც ხედავთ, ამ სამშენებლო ნარჩენებით ცდილობენ ნაპირსამაგრი სამუშაოების ჩატარებას. ამასთან ერთად, შენიშვნებია პროექტში. მოვუწოდებთ აუდიტის სამსახურსა და პროკურატურას, დაიწყოს ნაპირსამაგრი სამუშაოები სახელმწიფო შესყიდვის შესასწავლად“.

[bookmark: _Toc516206355]სეისმოლოგები მეწყერსაშიშ ზონებში მშენებლობის ნებართვების გაცემის აკრძალვაზე საუბრობენ
სეისმოლოგები მეწყერსაშიშ ზონებში მშენებლობის ნებართვების გაცემის აკრძალვაზე საუბრობენ. „დედამიწის შემსწავლელი ინსტიტუტის“ დირექტორის განცხადებით, სეისმოლოგიური ცენტრის მიერ მომზადებული კვლევის თანახმად, თბილისში, განსაკუთრებით მეწყერსაშიშ ზონებს განეკუთვნება ვერეს ხეობა, ვარაზის ხევი, ლეღვთა ხევი და ჟვანიას ქუჩის ფერდობი. როგორ შეიძლება განვითარდეს მოვლენები წყალმოვარდნის შემთხვევაში, ეს „დედამიწის შემსწავლელი ინსტიტუტის“ მიერ მომზადებულ მოდელირებულ სცენარშია ასახული. კვლევის ავტორების თქმით, მდინარე ვარაზისხევის მარჯვენა ქედზე არსებული გრუნტი არამდგრადია, მთის ქედის ძირი კი მოჭრილი, რაც მეწყრული პროცესების გააქტიურების წინაპირობას ქმნის. ის, რომ ვარაზისხევს მარჯვენა ქედი არამდგრადი და მეწყერსაშიშია, ამ ფაქტს გარემოს დაცვის ეროვნულ სააგენტოშიც ადასტურებენ, თუმცა მიმდინარე მშენებლობის შეწყვეტის საფუძველს ვერ ხედავენ. ამის პარალელურად, გარემოს დაცვის სააგენტოში იმასაც განმარტავენ, რომ ამჟამად მიმდინარე კორპუსის მშენებლობის დასრულება იმ შემთხვევაში იქნება უსაფრთხო თუ ვარაზისხევის მარჯვენა ფერდობს სპეციალური გამაგრებითი სამუშაოები ჩაუტარდება, რაც თავად სამშენებლო კომპანიამ უნდა გააკეთოს. საუბარია დამცავი კედლის, სანიაღვრე არხების მოწყობასა და ფერდობების დატერასებაზე. ამის მეთვალყურეობა კი მერიამ უნდა უზრუნველყოს, სადაც აცხადებენ, რომ დედამიწის შემსწავლელი ინსტიტუტის დასკვნა მათთვის საგულისხმოა. ჟვანიას ქუჩის მარჯვენა ფერდობზე მშენებლობის უფლება 2016 წელს გაიცა, ცნობილია, რომ ამ მშენებლობას მოსახლეობა აპროტესტებს და ქალაქის მთავრობას სასამართლოში უჩივის, სადაც საკითხის განხილვა უახლოეს პერიოდში უნდა დაიწყონ. პარალელურად კი არქიტექტურის სამსახურში მიმდებარე ტერიოტორიაზე მშენებლობის ნებართვის მისაღებად კიდევ ორი განცხადი შევიდა. მოქმედი კანონმდებლობით, ამ მშენებლობებს გარემოს დაცვის სამინისტროს დასკვნები არ სჭირდება, თუმცა შექმნილი სიტუაციიდან გამომდინარე თბილისის მერიაში აცხადებენ, რომ გელოგიური და ჰიდროლოგიური დასკვნების გარეშე არცერთი ნებართვა აღარ გაიცემა. 
თეა გოდოლაძე: „ეს ქვეყანა ბუნებრივი საფრთხეების მიმართ არის მოწყვლადი, აუცილებელია მათი გათვალისწინება. ძალიან სამწუხაროა ის, რომ 30 წლის განმავლობაში რეგულაციები ფაქტიურად მოიხსნა ამ ქვეყანაში, პროცესები არასწორი მიმართულებით განვითარდა. ბევრი მიმართულებით დერეგულაცია ძალიან კარგია, მაგრამ არა ბუნებრივი საფრთხეების პირობებში... დატბორვის არეალში გაცემულია სამშენებლო ნებართვები. ეს არის კატასტროფა თუ ისევ დაუშვა საზოგადოებამ და ხელისუფლებამ, რომ კიდევ განახლდეს მშენებლობა. კატეგორიულად დაუშვებელია მდინარის ჭალაში მშენებლობები. ასევე, უნდა გამკაცრდეს რეგულაციები სამეცნიერო კვლევებთან დაკავშირებით, გეოტექნიკურ კვლევებთან დაკავშირებით, რომელიც ნებისმიერ შენობას საფუძვლად უდევს... გამოსავალი ეს არის, რომ ცალსახად უნდა გაკონტროლდეს ინფრასტრუქტურული პროექტები და უნდა მოხდეს ფერდის გამაგრება“.
ლაშა სუხიშივლი: „არის ისეთი ადგილები, სადაც ჩვენ ვიცით, რომ მეწყერსაშიში კერაა, თუმცა ჯერ არ არის გააქტიურებული. ასეთი ადგილებს გააქტიურება შეიძლება გამოიწვიოს უხვმა ნალექმა,  მიწისძვრამ ან ადამიანის მიერ ჩარევამ... პოტენციურად მეწყერსაშიში ფერდობისთვის ხდება საყრდენის გამოცლა, ეს საშიშროებას ზრდის მეწყრული პროცესების განვითარებისთვის“.
თეიმურაზ ბოლოთაშვილი: „ამ ეტაპზე ზემდგომი ადმინისტრაციული ორგანო განიხილავს სრულფასოვნად წარმოდგენილ ადმინისტრაციულ საჩივარს, გამოიკვლევს კიდევ ერთხელ ფაქტობრივ და სამართლებრივ გარემოებებს და მიიღებს გადაწყვეტიებას აქტი დატოვოს ძალაში თუ აქტის მოქმედება საწყის ეტაპზე შეაჩროს გადაწყვეტილების მიღებამდე ან საბოლოო ეტაპზე გააუქმოს კონკრეუტლი მშენებლობის ნებართვა“.
მერაბ გაფრინდაშვილი: „იმ სამშენებლო მოედნებზე, სადაც დღეს მიმდინაროებს მშენებლობა, იმ შემთხვევაში თუ აღნიშნული განხორციელდება, ქვეყანაში დღეისათვის მოქმედი სამშენებლო ნორმების და წესების სრული დაცვით, საფრთხე მოქალაქეებს არ ემუქრებათ“.

[bookmark: _Toc516206356]2019 წლიდან საქართველოში ყველა კერძო და საჯარო ობიექტმა სრულად უნდა დააკმაყოფილოს შშმ პირების მოთხოვნები
„მოამბეში“ გასულ სიუჟეტში ითქვა, რომ 2019 წლიდან საქართველოს მასშტაბით ყველა კერძო და საჯარო ობიექტმა სრულად უნდა დააკმაყოფილოს შშმ პირების მოთხოვნები. თუ შენობას არ აქვს შესაბამისი ინფრასტრუქტურა, მთავრობის დადგენილების მიხედვით, რომელიც ამ მიმართულებას არეგულირებს, უნდა ადაპტირდეს შენობა. ეს ეხება, როგორც მშენებარე, ისე უკვე აშენებულ ობიექტებს. არსებული ცნობით, ნორმების შეუსრულებლობის შემთხვევაში ამოქმედება საჯარიმო სანქციები. სპეციალისტების ნაწილი ამბობს, რომ კანონმდებლობა ხარვეზებს შეიცავს.
სიუჟეტში აღინიშნა, რომ თბილისის მერიის შენობაში პანდუსის გარდა, ეტლით მოსარგებლეებს სპეციალური მაგიდებით სარგებლობაც შეუძლიათ, რომლებიც სტანდარტის შესაბამისად, იატაკიდან 80 სანტიმეტრის სიმაღლეზეა განთავსებული.  ადაპტირებულია გარმეო უსინათლოებისა და სმენადაქვეითებულებისთივს. თბილისის მერიაში ამბობენ, რომ დედაქალაქში საჯარო დაწესებულებების დიდი ნაწილი შშმ პირების მოთხოვნებზე ადაპტირებული არ არის. 
გიგა სოფრომაძე: „ეს არის პანდუსი, საიდანაც ვიწყებთ მერიის შესასვლელში შესვლას შშმ პირები. ძველი შენობა-ნაგებობების ნაწილში ჩვენ გვაქვს დადგენილებაში ჩადებული ვალდებულება, რომ ადაპტირებული უნდა იქნეს იმის მაქსიმუმის ფარგლებში, რის გაკეთებასაც თვითონ შენობა-ნაგებობა იძლევა საშუალებას“.
თემურ ბოლოთაშვილი: „არსებობს მოთხოვნა, რომელიც უნდა შესრულდეს, თუ აღნიშნული მოთხოვნა დარჩება და არ გადავადდება. პირველი მინიმალური და აუცილებელ მოთხოვნა არის, რომ შესასვლელი პანდუსი იყოს შენობაში მოწყობილი“.
კობა ნადიარაძე: „ეს დოკუმენტი არის აღებული საბჭოთა  ნორმებიდან, არის უბრალოდ კოპორებული, ქართულად ნათარგმნი და ის ძირითადად გათვლილია ეტლით მოსარგებლე პირთა საჭიროებებზე, ისიც არასრულად“. 

[bookmark: _Toc516206357]თბილისში საპატრული პოლიციის ავტომობილი მოზარდს დაეჯახა
7 ივნისს, თბილისში, მოსკოვის გამზირზე საპატრული პოლიციის ავტომობილი 13 წლამდე ასაკის მოზარდს შეეჯახა. თვითმხილველთა თქმით, შემთხვევა იმ დროს მოხდა, როდესაც მოზარდი ე.წ. ზებარა გადასასვლელს კვეთდა. მათივე განცხადებით, ბავშვმა მსუბუქი დაზიანებები მიიღო და კონტაქტური იყო. ის სასწრაფო სამედიცინო დახმარების მანქანამ მალევე გადაიყვანა საავადმყოფოში. „მაესტრო“ ბავშვის მშობელს გაესაუბრა. დედამ აღნიშნა, რომ ამ ეტაპზე მოზარდის ჯანმრთელობის მდგომარეობა სტაბილურია, ის საავადმყოფოში იმყოფება და ამ ეტაპზე გამოკვლევები უტარდება. შსს-მ მომხდარზე გამოძიება სისხლის სამართლის კოდექსის 276-ე მუხლის პირველი ნაწილით დაიწყო, რაც ტრანსპორტის მოძრაობისა და უსაფრთხოების წესების დარღღვევას გულისხმობს და ითვალისწინებს ნაკლებად მძიმე დაზიანების მიყენებას.

[bookmark: _Toc516206358]თბილისი 24-26 ოქტომბერს ტურიზმის ინდუსტრიის ინოვაციების მსოფლიო ფორუმს უმასპინძლებს
თბილისი, მიმდინარე წლის 24-26 ოქტომბერს, ტურიზმის ინდუსტრიის ყოველწლიურ მსოფლიო ფორუმსა და ინვესტორ-სტარტაპების დამაკავშირებელს ღონისძიებას უმასპინძლებს. ფორუმის სახელწოდებაა „Welcome Challenge“ და ის საქართველოს მთავრობის მხარდაჭერით ტარდება. დაგეგმილი ღონისძიების შესახებ დღეს ორგანიზატორებმა და ხელისუფლების წარმომადგენლებმა პრეზენტაცია გამართეს.
გიორგი ჩოგოვაძე: „ეს ღონისძიება მსოფლიოს მასშტაბით ტარდება ზოგადად ინოვაციებისა და სტარტაპების მოვლენების კუთხით და ჩვენ მოხარულნი ვართ, რომ საქართველოში ოქტომბრის ბოლს ეს ფორუმი გამოავლენს მსოფლიოს მასშტაბით უკვე სტუმარ-მასპინძლობის და მსოფლიო ტურიზმის სექტორში არსებულ საინტერსო პროექტებს“.
საბა კიკნაძე: „საქართველო დამატებით გააძლიერებს თავის პოზიციონირებას მსოფლიოში, როგორც წარმატებული ტურისტული ქვეყანა, რომელიც მომავლზეც ფიქრობს და ტექნოლოგიებზეც ფიქრობს. ჩავთვალოთ ისე, რომ არის ადგილი, სადაც კონცეპტუალურად ახალი და საინტერესო პროექტები იქმნება, პირველად ხდება მათი წარმოჩენა“.

[bookmark: _Toc516206359]ინფრასტრუქტურის სამინისტრომ წაკლაში საავტომობილო გზის ერთი მონაკვეთის რეაბილიტაცია დაასრულა
საქართველოს რეგიონული განვითარებისა და ინფრასტრუქტურის სამინისტრომ წაკლაში საავტომობილო გზის ერთი მონაკვეთის რეაბილიტაცია დაასრულა და მუშობა ახალ მონაკვეთზე დაიწყო. სამუშობი მუნიციპალური განვითარების ფონდის ხელმძღვანელობამ დაათვალიერა. წალკაში საგზაო და წყალმომარაგების პროექტები ევროპის საინვესტიციო ბანკის ფინანსური მხარდაჭერით ხორციელდება.
ჯუანშერ ბურჭულაძე: „ინფრასტრუქტურის სამინისტრომ განახორციელა პროექტი წალკის მუნიციპალიტეტში, დარეკოვი-არწევანის სოფლის დამაკავრშირებლი გზა გახლავთ, რომელიც 8-კილომეტრიანია, ჩვენ, რომ შევკრათ წრე, კიდევ დაგვრჩა 2 კილომეტრია გასაკეთებელი, სადაც დავაკავშირებით 5 სოფელს ერთმანეთს. 4 თვის წინ დამთავრებული გზის მონიტორინგს ახლაც ვახორციელებთ“.

[bookmark: _Toc516206360]ქუთაისში სოციალური საცხოვრისის მცხოვრებლები ადგილობრივი ხელისუფლების წარმომადგენლებს შეხვდნენ
ქუთაისში, 2017 წელს გახსნილი სოციალური საცხოვრისის მცხოვრებლებმა ქალაქის ვიცემერს ის პრობლემები გააცნეს, რაც საცხოვრისში შესახლების შემდეგ აწუხებთ. უსახლკაროები ამბობენ, რომ შენობა ფაქტობრივად ამორტიზებულია და იქ ცხოვრება სიცოცხლისთვის საფრთხის შემცველია. ვიცემერის თქმით, სამხარაულის ექსპერტიზის ბიუროს დასკვნა უკვე გადაეგზავნა საგამოძიებო უწყებებს, სადაც წერია, რომ სამუშაოები დარღვევით არის ჩატარებული, კომპანია „სანოს“ კი დარღვევების აღმოფხვრა უკვე დაევალა.
თინა ბრეგაძე: „არასწორად გაკეთებულია, კედლები ინგრევა, ფანჯრები არის და ვერ მიხვალ, რომ გააღო, გაზი არ არის. არ ვიცი, რა ჰქონდათ გათვალისიწნებული, რას გვერჩოდა ეს მთავრობა, ვინც იმ ბინაში შეგვიშვა, რას გვერჩოდა, რომ ჩვენ იქ დავიღუპებით. ვამბობთ, რომ არასწორად არის გაკეთებულაი ესენი და რომ  გვპირდებიან ეხლა, რომ გამოვასწორებთ ჩვენო ამ სამუშაოებსო, ისევ კუკლა გაკეთდება, არაფერი არ გამოსწორდება იქინე, ამას სჯობს, დაანგრიონ ის შენობა და ხელახლა ააშენონ“.
გიორგი იობაშვილი: „ჩვენ დავავალეთ სამხარაულის ექსპერტიზას, რომ  მომხდარიყო შესწავლა საფუძვლიანად ამ ყველაფრის. გუშინ მოგეხსენებათ, დაიდო უკვე დასკვნა, რომელიც თავისთავად გადაეგზავნა „სანოს“ და მივუთითეთ, რომ მან უნდა შეასრულოს ის დაკისრებული მოვალეობა და ვალდებულება, რაც მასზეა. აღმოფხვრას ის პრობლემები, რაც არსებობს რეალურად და ასევე, დასკვნა გადაიგზავნოს ძალოვან სტრუქტურებში“. 

[bookmark: _Toc516206361]გლობალური მშვიდობის შესახებ კვლევის თანახმად, საქართველოს მშვიდობის ინდექსი გაუარესებულია
15-საათიან „კურიერში“ ითქვა, რომ საქართველოში აგრესიული ჯგუფების გააქტიურება და ძალადობრივი საპროტესტო დემონსტრაციები საერთაშორისო ორგანიზაციების ყურადღების ცენტრში ექცევა. სწორედ ასეთი ჯგუფების გააქტიურებისა და  აგრესიული გამოსვლების გამო „ეკონომიკისა და მშვიდობის ინსტიტუტმა“ მშვიდობის მსოფლიო ინდექსში საქართველოს  პოზიცია 102-ე ადგილამდე ჩამოაქვეითა. სულ კვლევაში 163 ქვეყანა მონაწილებს და უმეტესობა მათგანში მშვიდობის მდგომარეობის მხრივ გაუარესება შეინიშნება. 
მიშელ ბრესლოუერი: „ამ ინდექსიში ერთ-ერთი მთავარი მხარე, რომელსაც ვაფასებთ, ძალადობრივი დემონსტრაციების შანსია. ეს  არის ხარისხობრივი მაჩვენებლი და ფასდება კვარტალში ერთხელ  მთელწი წლის განმავლობაში. ამ ქულამ საქართველოში მეორე და მესამე მაჩვენებლისკენ დაიკლო, რაც აშკარად მნიშვნელოვანი გაუარესებაა და ინდექსზეც მოქმედებს, ეს ნიშნავს, რომ გაიზარდა ძალადობრივი დემონსტრაციების შანსი და პოლიტიკური არასტაბილურობაც“.

[bookmark: _Toc516206362]ოშკის ტაძრის გუმბათის გამაგრებით სამუშაოებში მონაწილეობისთვის ქართველ სპეციალისტთა ჯგუფი თურქეთში გაემგზავრა
ქართველ სპეციალისტთა ჯგუფი 4 წევრისგან შედგება. კულტურულ მემკვიდრეობის დაცვის ეროვნული სააგენტოს ხელძღვანელის, ნიკოლოზ ანთიძის განცხადებით, ქართველი სპეციალისტები სამუშოებს ხვალიდან შეუდგებიან და გახდება ცნობილი, როგორ გადანაწილდება გუმბათის გამაგრებისთვის შესასრულებელი სამუშაო ქართველ და თურქ სპეციალისტებს შორის. მისი თქმით, ეს არის პირველი ნაბიჯი ერთობლივი სამუშაო პროცესის დასაწყებად და ქართველ ექსპერტთა ჯგუფი 11 ივლისამდე თურქეთიდან უკან დაბრუდნება. ოშკის გუმბათზე გამაგრებითი სამუშაოები გასულ წელს საქართველოსა და თურქეთის მთავრობებს შორის მიღწეული შეთანხმების შესაბამისად დაიწყო.  

[bookmark: _Toc516206363]ე.წ. 26 მაისის საქმის არსებითი განხილვა გრძელდება
ე.წ. 26 მაისის საქმის არსებითი განხილვა გრძელდება დათა ახალაიას, ვასილ ლელუაშვილის, რევაზ შიუკაშვილისა და ლევან ქარდავას საქმეზე. პროკურატურის ინფორმაციით, 2011 წლის 26 მაისს, დაზარალებულთა მიმართ არაპროპორციული ძალა იყო გამოყენებული. ბრალდებულებს გამოძიება სამსხურებრივი უფლებამოსილების ძალადობით გადამეტებას ედავება.
გიორგი მუჯირი: „ბრალდების არსიც მდგომარეობს იმაში, რომ შსს-ს ხელმძღანვანელმა პირებმა, მომიტინგეებს არ მისცეს ტერიტორიის თავისუფლად დატოვების შესაძლებლობა, არამედ, მათ მიერ გამოყენებული იქნა არაპროპორციული ძალა და ძალის გადამეტებით მოახდინეს მაქსიმალურად მეტი მომიტინგის დაკავება“.
მამუკა ჭაბაშვილი: „არცერთი ადამიანი უშუალოდ არ უთითებს ჩემი დაცვისქვეშ მყოფებზე. ზოგადად, კოლექტიურად ასამართლებენ. ამოარჩიეს თანამდებობის პირები, მე ასე ვთვლი. დღემდე ვინც დაიკითხა და დარწმუნებული ვარ, ვინც დაიკითხება, არცერთი მტკიცებულება არ აქვთ, რომელიც იტყვის, რომ უშუალოდ ჩემი დაცვისქვეშ მყოფებმა მიაყენეს შეურაცხყოფა, ან მათი დავალებით რომელიმე პოლიციელმა მიაყენა შეურაცხყოფა“.

[bookmark: _Toc516206364]ბრალდებულ გიორგი ჭანიას სასამართლო პროცესი მისი ჯანმრთელობის მდგომარეობის გამო გადაიდო
„კურიერის“ ცნობით, დღეს გიორგი ჭანიას საქმის განხილვა სასამართლომ ვერ შეძლო, რადგან პროცესი მისი ჯანმრთელობის მდგომარეობის გამო გადაიდო. სხდომათა დარბაზში სასწრაფოს გამოძახება გახდა საჭირო, რის შემდეგაც ჭანია საავადმყოფოში გადაიყვანეს. პროცესზე ბრალდების მხარემ ის ტანსაცმელი და მობილური წარმოადგინა, რომელიც გამოძიების მტკიცებით, ჭანიამ ყაჩაღობის შედეგად მოიპოვა და რომელიც მოგვიანებით სამართალდამცველებმა მისი სახლიდან ამოიღეს. თავის მხრივ ჭანია აცხადებს, რომ ის უდანაშაულოა. ბრალდებული ამტკიცებს, რომ პოლიცია მასზე აღიარებითი ჩვენების მისაღებად ზეწოლას ახორციელებდა და ემუქრებოდა გაუპატიურებით. ის თავს უდანაშაულოდ მიიჩნევს და მტკიცებულებების გაყალბებაზე საუბრობს. „კურიერში“ გასული რეპორტაჟის შემდეგ, პროკურატურამ გამოძიება დაიწყო სენაკის პოლიციის თანამშრომლების წინააღმდეგ, რომელთაც ჭანია ძალადობასა და გაუპატიურების მუქარაში ადანაშაულებდა. 
გიორგი ჭანია: „ვიბრძვი ჩემი სიმართლისთვის, ხალხმა რომ გაიგოს, რომ ყველანაირად მართლები ვართ. პოლიციის მცდელობას, რომ შემოვიდნენ ხელკეტებით დაკითხვის მომენტში და გაპატიურების მცდელობას რომ ატარებდნენ. ხალხი უნდა ამოგვიდგეს ჩვენც, ყველა ახალგაზრდა უნდა ამოვუდგეთ ერთმანეთს და დავამტკიცოთ ჩვენი სიმართლე. საბუთები შეავსეს იმითი, რომ აღიარებითი ჩვენება თვითონ პოლიციელებმა დაწერეს, სცემეს და ცარიელ ფურცელზე ხელი მოაწერის“.

[bookmark: _Toc516206365]ვაზიანის საარტილერიო ქვეითი ბრიგადის ჯარისკაცის, 31 წლის სერგო ჯიმშერაშვილის ჯანმრთელობის მდგომარეობა კვლავ მძიმეა
ვაზიანის საარტილერიო ქვეითი ბრიგადის ჯარისკაცი, 31 წლის სერგო ჯიმშერაშვილი თავის ქალის მძიმე დაზიანებით მეთორმეტე დღეა კომატოზურ მდგომარეობაში რეანიმაციაში აგრძელებს მკურნალობას. „კურიერის“ ცნობით, 25 მაისს ის სხვა ჯარისკაცებთან და მეთაურებთან ერთად ნორიოში, ღვთაების მამათა მონასტერში მოსალოცად იმყოფებოდა. სამხედროები მონასტრიდან 4 კილომეტრის მოშორებით, ტყეში გაჩერდნენ, რა დროსაც უცნობი მიზეზით მათ შორის ინციდენტი მოხდა. ოჯახის ინფორმაციით ჯიმშერაშვილი რამდენიმე ჯარისკაცმა და მეთაურებმა სცემეს. ის თავდაპირველად მარნეულის საავადმყოფოში შეიყვანეს, თითქოს მოწამლული იყო, ტრავმიდან გარკვეული დროის გასვლის შემდეგ კი მისი მდგომარეობა უფრო დამძიმდა. მომხდარს შსს იძიებს. ბრალი სხეულის განზრახ მძიმე დაზიანებისთვის ერთ პირს წარუდგინეს, თუმცა დაზარალებულის ოჯახი ირწმუნება, რომ ჯარისკაცს ფიზიკურად რამდენიმე ადამიანი გაუსწორდა.
ექიმი: „ის, რომ უარყოფითი დინამიკა არ შეიმჩნევა, ეს უკვე რაღაცას მეტყველებს, მაგრამ მთავარი კიდევ ერთს ვიტყვი, რომ ის დაზიანება, რომელიც მოხდა, ტვინის დაზიანება, ეს რა ხანგრძლივობით მოხდა, ეს ჩვენთვის უცნობია. ეს არის ცოტა მძიმე პროგნოზის გასაკეთებელი, რა გვექნება ჩვენ შემდგომში.
ჟურნალისტი: რას გულისხმობთ ხანგრძლივობაში?
ექიმი: ის პერიოდი, რამდენი ხნის განმავლობაში არ მიეწოდებოდა ტვინს ჟანგბადი. აი ეს პერიოდი ჩვენ  არ ვიცით, რამდენი ხანი იყო. 
ჟურნალისტი: ის ინციდენტიდან საკმაოდ გვიან შემოიყვანეს ხო თქვენთან?
ექიმი: არ ვიცი, ჩვენ მაგას ვერ გეტყვით. რა ინფორმაციასაც არ ვფლობთ, ჩვენ იმაზე პასუხს ვერ გაგაცემთ. მთავარი არის ის მომენტი, რომ პაციენტი ჩვენთან რომ შემოვიდა, იყო უმძიმეს მდგომარეობაში და ეს არის ყველაზე საინტერესო, რაც უფრო  დიდი ხანია ეს ხანგრძლივი პერიოდის მისი ტვინის ანოქსიური დაზიანებისა, მით უფრო უარესია გამოსავალი“.

[bookmark: _Toc516206366]ფაროსანას საწინააღმდეგო ხსნარით მოწამლული მამაკაცის ჯანმრთელობის მდგომარეობა უკიდურესად მძიმეა
ფაროსანას საწინააღმდეგო ქიმიური ხსნარით მოწამლული მამაკაცი კლინიკაში მართვით სუნთქვაზე იმყოფება. ჩოხატაურის მუნიციპალიტეტის სოფელ კოხნარში მცხოვრებმა 79 წლის რობერტ თოდუამ ფაროსანას საწინააღმდეგო ხსნარი შეცდომით, გამაგრილებელი სასმელის ნაცვლად დალია, რის შემდეგაც გონება დაკარგა. ოჯახის წევრების თქმით, მოხუცი მძიმე ავადმყოფი იყო და მას მეხსიერების პრობლემები ჰქონდა. 
ვახო გაჩეჩილაძე: „სკლეროზი აქვს ეხლა და ამიტომ, ხანდახან ვერ აცნობიერებს თავის საქციელს. იდო ის ბოთლი, რომლითაც მეორე დღით უნდა მოეწამლათ. მისმა მეუღლემ რომ იკითხა, დააგვინა და რომ, მისულა, მიუკაკუნა კარზე, მალე გამოვალო უთქვამს და ცოტახანში კიდევ რომ მიბრუნდა, 15 წუთში ნახა უკვე, რომ გარეთ დაბლა კარებთან იყო ეს კაცი დაგდებული“. 
ანტონ ხუნდაძე: „მიიღო მავნე მწერების საწინააღმდეგო სითხე შემთხვევით. ეს პაციენტი არის ინსულტის შემდგომი პერიოდით,  უტარდება ადეკვატური მკურნალობა, ტოქსიკოლოგებიც ჩართულნი არიან. ზოგადი მდგომარეობა მძიმეა“.

[bookmark: _Toc516206367]ადვოკატი ამირან გიგუაშვილი მოქალაქე გიორგი შავდიას ოჯახისთვის ქონების დაბრუნებასა და ნასამართლობის მოხსნას ითხოვს
ადვოკატ ამირან გიგუაშვილის თქმით, გიორგი შავდია 2010 წლის 17 ნოემბერს დამნაშავედ ცნეს ნარკოტიკების შეძენა-შენახვისთვის. მაშინ შავდიას ოჯახს საპროცესო გარიგების სანაცვლოდ ორი ძვირადღირებული ავტომობილი აყიდინეს, რომელიც ჩუქების გზით გადააცემინეს შსს-სთვის. 2015 წელს პროკურატურამ გიორგი შავდია დაზარალებულად ცნო და სიტყვიერად დაუბრუნა სახელმწიფოსთვის მიცემული ქონება, თუმცა ეს ქონება ადვოკატის თქმით, ოჯახს დღემდე არ გადასცემია. შავდიას ოჯახი და მისი უფლებადამცველი ხელისუფლებას სამართლიანობის აღდგენასა და პროკურატურის გადაწყვეტილებაზე რეაგირებას სთხოვს, რომელმაც არ დააკმაყოფილა მათი სარჩელი.

[bookmark: _Toc516206368]საქართველოს მოქალაქე ნატა გეგეჭკორი აზერბაიჯანში მოტყუებით გადაყვანილი 3 წლის შვილის დაბრუნებას ითხოვს
როგორც 21-საათიან „კურიერში“ გასულ სიუჟეტში ითქვა, 3 წლის გოგონა მამამ საზღვარზე ყველასგან ფარულად გადაიყვანა. ნატა გეგეჭკორი ამბობს, რომ ამ დროს ბავშვს პასპორტი გაუქმებული ჰქონდა. დედის მიმართვის მიუხედავად, აზერბაიჯანის ხელისუფლება ბავშვის დაბრუნებაზე უარს ამბობს. საქართველოში კი შინაგან საქმეთა და იუსტიციის სამინისტროები ვერაფრით ხსნიან, ვინ და რატომ გაატარა საზღვარზე 3 წლის ბავშვი პასპორტის გარეშე. დედის ინტერესებს „საქართველოს დემოკრატიული ინიციატივის“ იურისტი იცავს. უფლებადამცველი მომხდარზე პასუხისმგებლობას მესაზღვრეებს აკისრებს და აზერბაიჯანის ხელისუფლებას თხოვნით მიმართავს, გამოიჩინოს კეთილი ნება და ბავშვი დედას დაუბრუნოს. სამოქალაქო რეესტრში ადასტურებენ, რომ ნატა გეგეჭკორის მოთხოვნის საფუძველზე ბავშვის პასპორტი გააუქმეს. შს სამინისტროში კი აცხადებენ, რომ ბავშვის პასპორტი მოქმედი იყო და ის რაიმე სპეციალურ სიაში არ ყოფილა. ამ ეტაპზე დავა ბავშვისთვის ბაქოს სასამართლოში მიმდინარეობს. „კურიერი“ ნატა გეგეჭკორის ყოფილ მეუღლეს და ბავშვის მამას ნიჰად მურადოვს დაუკავშირდა, თუმცა მან მომხდარის დეტალებზე საუბარი არ ისურვა.
ნატა გეგეჭკორი: „მეუბნებოდა, რომ წავიყვან, მემუქრებოდა, ერთხელაც გავაუქმე პასპორტი, რადგან მამაა და ყოველთვის ვატანდი ბავშვს სასეირნოდ, რჩებოდა კიდეც მამასთან და წაიყვანა. არ უნდა, რომ ქართული ადათ-წესებით გაიზარდოს ბავშვი“.
ედუარდ მარიკაშვილი: „მინიმუმ გულგრილობაა მესაზღვრეების თუ არ ჩავთვლით იმას, რომ შეიძლება ეს ყველაფერი განზრახ ჩაედინოთ. დღეს ფაქტობრივად ჩვენ, იუსტიციის სამინისტროს, ვინც ამ საკითხებს არეგულირებს, აქვს წართმეული შესაძლებლობა, რომ აღასრულოს საქართველოში მიღებული გადაწყვეტილება და ბავშვი დააბრუნოს ჩვენს ტერიტორიაზე. გამოიჩინოს მეორე მხარემ კეთილი ნება და ეს ბავშვი ან გადმოგვცენ ან დაგვაცადონ ჩვენ ქვეყნის იურისდიქციის ფარგლებში, რომ გადავწყვიტოთ მისი დედასთან დაბრუნების საკითხი“.
მირანდა არაბიძე: „მშობლის განცხადების საფუძველზე გასული წლის 8 ნოემბერს მოხდა აღნიშნული პასპორტის გაუქმება.
ჟურნალისტი: ამ პოსტპორტით ის ვერ გადაკვეთდა საზღვარს?
მირანდა არაბიძე: ჩვენს ხელთ არსებული ინფორმაცია არის ეს, რომ პასპორტი ნამდვილად გაუქმებული იყო გასული წლის 8 ნოემბერს“.
ნიჰად მურადოვი: „ის ჩემი შვილია, მე მისი მამა ვარ, რატომ არ უნდა წამომეყვანა? კანონიერად გადმოვიყვანე საზღვარზე, პასპორტით და დაბადების მოწმობით, დანარჩენი კითხეთ დედამისს, მე თქვენ მეტს არაფერს გეტყვით“.

[bookmark: _Toc516206369]ხმაური ზუგდიდის საავადმყოფოში
21-საათიან „კურიერში“ ითქვა, რომ სწორედ იმ წუთებში ხმაური იყო ზუგდიდის საავადმყოფოში. 10 წლის ბავშვის გარდაცვალებაში ოჯახის წევრები და ახლობლები ექიმებს ადანაშაულებენ. ისინი შენობაში შეიჭრნენ, ჩაამტვრიეს ფანჯრები და ექიმებს გარეთ გამოსვლის საშუალებას არ აძლევდნენ. ადგილზე მობილიზებული იყო საპატრული პოლიციის რამდენიმე ეკიპაჟი. წინასწარი ინფორმაციით, ბავშვი ეზოში თამაშის დროს დავარდა და საავადმყოფოში მიყვანის შემდეგ გარდაიცვალა.

